
Matio
1 Matiyu Jesu Kilisiti yaajanba yela togida

ye ne. Jesu Kilisiti den tie Dafidi bijua, leni
Abalahama bijua. 2 Abalahama den mali isaaka,
Isaaka n maa Jakoabo, Jokoabo n maa Juda
len o cianba leni o waamu. 3 Juda den taa
Tamala ki mali Peletisa leni Sela, Peletisa n
maa Etilona, Etilona n maa Alama, 4 Alama
n maa Abinadabi, Abinadabi n maa Nasona,
Nasona n maa Salimono, 5 Salimono den taa
Lahaba ki mali Boasa. Boasa den taa Luta ki
mali Obedi, 6 Obedi n maa Isayi, Isayi n maa
o bado Dafidi. Dafidi den taa Uli pua ki mali
Salomono, 7 Salomono n maa Loboami, Loboami
n maa Abia, Abia n maa Asa, 8 Asa n maa
Josafati, Josafati n maa Yolami, Yolami n maa
Osiasi, 9 Osiasi n maa Yotami, Yotami n maa
Akasi, Akasi n maa Esekiasi, 10 Esekiasi n maa
Manase, Manase n maa Amoni, Amoni n maa
Josiasi, 11 Josiasi n maa Jekonia leni o waamu,
Babilona yaaba n den paadi Isalele yaaba ya
yogunu, ki cuo ba ki gedini ti yonbidi bi diema
nni 12 Isalele yaaba yonbidi Babilona diema nni
n pendi, Jekonia den mali Salitieli, Salitieli n maa
Solobabeli, 13 Solobabeli n maa Abiyudi, Abiyudi
n maa Eliakimi, Eliakimi n maa Asolo, 14 Asolo n
maa Sodaka, Sodaka n maa Akimi, Akimi n maa
Eliyudi, 15 Eliyudi n maa Eleyasala, Eleyasala n
maa Matana, Matana n maa Jakobo, 16 Jakobo n
maa Josefi, Maliyama calo, yua n denmali Jesu ke
bi yini o Kilisiti. 17 A ya coadi ki cili Abalahama

ki ya caa hali Dafidi, li pia piiga n nifiima naa.
Ki cili Dafidi ki ya caa hali Babilona cuonu mo,
piiga n nifiima naa. Ki cili Isalele yaaba yonbidi
Babilina diema nni ki ya caa hali U Tienu n Gandi
cuama mo tie piiga n nifiima naa. 18 Diidi Jesu
Kilisiti madi n den tua maama. o naa Maliyama
n da den tie Josefi toginaa hali ke bi daa den taani
leni biyaba, Maliyama den ti sua ke o punba
kelima U Tienu Fuoma Yua paalu po. 19 O togiba
Josefi yua n den tie niteginkoa naa den bua ki
fiagi o a sala nni. Lani yaa po o den jagi ke o baa
paadi leni o hasiili nni. 20 Wan den kpaagi yeni
ya yogunu, o Diedo maleki den doagidi o kani
ti dangidi nni ki yedi o: Josefi, Dafidi bijua, han
da jie ki taa Maliyama wan tua o pua. Kelima
wan punbi ya biga, o punbi ga kelima U Tienu
Fuoma Yua yaa paali po. 21 O baa maa bonjaga,
han yini o Jesu, kelima wani n baa faabi o niba
leni bi tuonbiadi. 22 Lankuli den tieni ke o Diedo
n den tuodi ki teni ke o sawalipualo pua yaa
sawalo n tieni: 23Diidi, li ppowondiali baa punbi
ki maa bonjaga. Bi baa yini o Emanuweli. Laa
yeli bundima n tie U Tienu ye leni ti. 24 Josefi n
den fundi, o den tieni o Diedo maleki n waani o
yaala. O den taa o pua. 25 Ama waa den taani
leni o hali wan ban mali o biga. Josefi den yini o
Jesu.

Dianciamou 2
1 Jesu den mali Betelema, Jude diema nni,

Elodo n den ka li bali po yaa yogunu. O madi
puoli, yaa banda n diidi a hmabila den ñani hali
puoli ki cua Jelusalema. 2 Bi den buali: Ban mali

Jufinba bado yua moala na ye le? Ti laa ke o
hmabiga pudi puoli ke ti cua ki baa kpiagi o. 3 O
bado Elodo n den gbadi laa laabaalo, o yama den
yagi, Jelusalema yaaba kuli moko yaa yama den
yagi. 4O den taani bi kopadicianba badiba leni li
balimaama bangikaaba yudanba ki buali ba: U
Tienu n Gandi yua n baa maa naankani. 5 Bi den
goa ki yedi o: Betelama dogu yu n ye Jude diema
nni, nani o saawalipualo n den diani maama.
6 Fini Betelema yaa dogu n ye Jude nni, haa tie
Jude dociami kuli siiga yaa dogu yaa jigidi n wa
ki cie, kelima o bado, yua n baa gobidi n niba
Isalele yaaba baa ña fini yaa niinne 7 Lane Elodo
den yini a banda yeni hasiili nni ki buali ki bandi
cain ban den laa ke ki hmabiga yeni pudi ya
yogunu. 8Li yaa puoli o den soani ba Betelema ki
yedi: Gedi mani ki ban buali ki bandi cain ki biga
yeni laabaalo. Yi yaa la o, yin teni min bandi ke
mini nba moko n gedi ki ban kpiagi o. 9 Ban den
gbadi o bado n yedi yaala, bi den fii ki gedi. Ban
den laa yaa hmabiga puoli po yeni den kua bi
liiga hali ki ban pundi ki biga n ye yaa dieli yuli
po ki sedi. 10Ban den laa ki hmabiga, bi pala den
mangi hali boncianla. 11 Bi den kua li dieli nni ki
laa ki biga leni o naa Maliyama. Bi den gbaani ki
kpiagi ki biga, ki lodi bi halimani-boaga ki ñani
yaa paabu n tie na ki puni o: Wula leni a dugibila
leni Mili. 12 U Tienu den waani ba ti dangidi nni
ke ban da guani Elodo kani. Lani, bi den tagini
santo ki kuni bi denpo. 13 Ban den fii, o Diedo
maleki den doagidi Josefi kani ti dangidi nni ki
yedi o: Fii ki taa ki biga leni o naa ki gedi Ejipiti.

Yin ban yaa ye lanpo hali min baa waani yi ya
yogunu kelima Elodo baa lingi kibiga ki bua ki
kpa o. 14 Josefi den fii ki ñiagu ki taa ki biga leni
o naa ki gedi Ejipiti. 15O den ye lanpo hali Elodo
kuuma. Li den tieni yeni ke o Diedo n den tuodi
ki teni ke o saawalipualo pua yaa saawalo n tieni.
N den yini ki ñani n bijua Ejipiti. 16 Elodo n den
sua ke a banda yeni boandi o, o pali den beni
boncianla. O den soani ban ban kpa yaa bonjala
n pia bina lie lie leni yaaba n ki pundi yeni kuli
ki ye Betelema leni i tinkundogi nni kuli, nani
a banda n den waani ke o sua ke laa biga baa
pia yaa bina banlu. 17 Lanwani o saawalipualo
Jelemi n den maadi yaa maama den tieni. 18 Bi
den gbadi A bubula Lama dogu nni, A bubula
leni i moeciami, Lasela buudi o bila kuuma kaa
tuo ban baagi o kelima baa go ye. 19 Elodo n
den kpe, o Diedo maleki den doagidi Josefi kani
Ejipiti po ti dangidi nni. 20 Ki yedi o: Fii ki taa ki
biga leni o naa ki guani Isalele diema po, kelima
yaaba n den bua ki kpa ki biga nan kpe. 21 Josefi
den fii ki taa ki biga leni o naa ki guani Isalele
diema nni. 22 Ama wan den gbadi ke Elodo kpe
ke o bijua Akelayusa n kali li bali po ki tua Jude
bado, o den jie lipo guanma. Ama U Tienu den
waani o ti dangidi nni, o den fii ki gedi Galile
diema nni. 23 O den ban kali Nasaleti dogu nni.
Li den tieni yeni ke bi saawalipuaba n den yedi
yaala n tieni. Lani n tie na: Bi baa yini o Nasaleti
yua.

Dianciamou 3
1 Laa yogunu Jan batisi den kua Jude diema

ya fanpienma nni ki wangi U Tienu maama.
2 Ki tua: Lebidi mani yi yama kelima tanpoli
diema kuli. 3 Wani Jan tie o saawalipualo Esayi
n den maadi yua yaa maama ki yedi: O nilo
kpaani mi fanpienma nni ki tua: Yin bogini
mani o Diedo sanu ki naadi mani a sangoana.
4 Jan den laa ti yuoyuokobidi tiadi ki yie ku
gbanñagidigu, o den di i gbangbanli leni ku
muagu nni siadi. 5 Jelusalema dogu yaaba leni
Jude diema yaaba kuli, leni yaa tinkundogi n
baali Judena kpenu yaaba kuli den kpendi o kani.
6 Bi den tuodi ki doagidi bi tuonbiadi, ki ceni
ke Jan batisi ba Judena kpenu nni. 7 Wan den
laa ke Falisieninba leni Sadusieninba boncianla
kpendi o kani ke wan batisi ba, o den yedi ba:
Yinba u walabibuolu na, hma bangi yi yin sani ki
ciadi U Tienu pabienli yaali n baa cua na? 8 Yin
yaa tuuni mani ya tuona n doagidi ke yi lebidi
yi yama. 9 Yin da se ki tua yi pala nni: Ti pia
Abalahama ke o tie ti yaaja. N kadi ki waani
yi ke U Tienu baa fidi ki teni yaa tana n tie na
n tua Abalahama puolihuani. 10 Baa moala bi
caani li yali i tijiini po. Yaa tibu n kaa luoni yaa
bonluonkaala n hani kuli bi baa pedi bu ki lu bu
mi fantama nni. 11Mini n batisi yi leni mi ñima,
ke lan doagidi ke yi lebidi yi yama. Ama yua hua
n puoli pia u paalu ki cie nni. Mii pundi baa yua
n baa tugi o cacaadi. Wani, o baa batisi yi leni
U Tienu Fuoma Yua leni mi fantama. 12 O kubi
o fenlu o nuu nni. O baa pidi o jalu ki wodi o
bima ki kuodi li buali nni, ki nan sia ti fandi leni
yaa fantama n kaa pia gbindima. 13 Laa yogunu
Jesu den ñani Galile ki cua u kpenu Judena, Jan

kani ke wan batisi o. 14 Ama Jan den ki yie o po
ki yedi o: Li bi pundi fine n batisi nni, ke a mo
nan cua n yaa kani? 15 Jesu den goa ki yedi: Cedi
tin tieni moala, yeni n tie tin tieni yaala n dagidi
kuli. Lanwani Jan den tuo, waa go yie. 16 Wan
den batisi o yaa yogunu, Jesu den ñani mi ñima
nni. Tanpoli den luodi ke Jesu laa ke U Tienu
Fuoma ñani lipo ki ji nani ki kpaajiega yeni ki
ti jagini o po. 17 Lanyogunu, u nialu den maadi
tanpoli po ki yedi: One n tie n bibuadiga, n pali
n mani yua yaa po hali boncianla.

Dianciamou 4
1 Lanwani U Tienu Fuoma den gedini Jesu mi

fanpienma nni ke Sutaani tulini o. 2 Jesu den loli
bu ñoabu dana piina leni ñiadi piina, mi koma
den cuo o. 3 Mi tulinma daano yeni den cua
o kani ki yedi o: A ya tie U Tienu Bijua, han
maadi ki teni a tana na n tua jiema. 4 Jesu den
goa ki yedi o: Li diani: O nisaalo kan yaa ye mi
jiema bebe po ka, ama y maama n ña U Tienu
ñoabu nni kuli yaa po. 5 Sutaani den gedini Jesu
u dogagidiko Jelusalema po, ki teni ke o sedi U
Tienu diegu yuli po. 6 O den yedi o: A ya tie U
Tienu Bijua han yugi ki ci tiipo, kelima li diani:
O baa puogi o malekinba, bi baa tebini a bi nii
po ke a taali n da tuudi tanli. 7 Jesu den yedi
o: Li go diani: Han da biigi o Diedo a Tienu.
8 Sutaani go den gedini o ya juali n kpedi hali
boncianla yuli po ki waani o handuna diema kuli
leni mi kpiagidi, 9 ki yedi o: A ya gbaani ki kpiagi
nni, n baa pa ha laa bonla kuli. 10 Jesu den yedi

o: Fuadi likani Sutaani, kelima li diani: A baa
kpiagi o Diedo a Tienu, ki yaa jaandi wani bebe.
11 Lane Sutaani cedi Jesu. Lanyogunu malekinba
den cua Jesu kani ki tuunu o po. 12 Jesu n den
gbadi ke bi cuo Jan, o den fii ki gedi Galile. 13 O
den ñani Nasaleti ki cua ki ye Kapenayuma dogu
nni yu n ku leni mi ñincianma, Sabulino leni
Nefitali buolu yaa tinga nni. 14 O den tieni ke
o saawalipuali Esayi n den maadi yaa maama
n tieni: 15 Sabulono leni Nefitali tinmu yaaba.
Yaa tinmu n ku leni Galile ñincianma, Judena
kandima tinga yaaba yeni. Bani yaa nilanba n ye
Galile diema nni. 16 Laa niba, yaaba n ye li biigili
nni, ji la mi yencianma. Laa yenma yendi bani
yaaba n den ka mi kuuma leni mi junjungu n die
naankani. 17 Lanyogunu Jesu den cili ki wangi
o laabaalihamo ki tua: Lebidi mani yi yama,
kelima tanpoli diema kuli. 18 Jesu n den cuoni
ki baali Galile ñincianma, o den la naataanjaba
lie, Simono yua n go yi Pieli leni o waalo Andile,
ke bi lu i taali mi ñincianma nni kelima bi den tie
jankpaanba. 19 O den yedi ba: Hoadi mani nni,
nani yin lingi yi jami maama, n baa teni yin yaa
lingi bi niba moko yene. 20 Lanyogunu liga, bi
den ha bi taali ki hoadi o. 21 Jesu den suagi liiga
ki go la naataanjaba lie, Sebede bijaliediba Jaka
leni o waani Jan. Bi den ye ku ñinbiagu nni leni
bi baa Sebede ki hanbidi bi taali. 22 O den yini
ba. Lanyogunu bi den ha ku ñinbiagu leni bi baa
kuli ki hoadi o. 23 Jesu den gaandi Galile diema
kuli nni ki kua li balimaama bangima diena nni
ki bangi bi niba ki wangi ba U tienu diema
laabaalihamo, ki go paagidi bi niba bi yianbuoli

leni bi tadinbuoli kuli po. 24 O yeli den ñani Sili
diema kuli nni. Bi den cuani o kani i yianbuoli
leni mi yianfulima kuli danba, leni a cicibiada
n die yaaba, leni a bisinbila danba leni yaaba
yaa gbannandi n kpe, 25Bi niba boncianla, yaaba
n den ñani galile leni Dekapola, leni Jelusalema
leni Jude diema kuli, leni yaa diema n ye Judena
kpenu kandima, bikuli den hoadi o.

Dianciamou 5
1 Jesu n den laa ku niligu, o den doni li juali po.

Wan den kali, o hoadikaaba den nagini o kani.
2O den yaadi ki bangi ba ki yedi: 3 Li pamanli ye
leni yaaba n pia li yumiinli kelima tanpoli diema
tie bi yaama. 4 Li pamanli ye leni yaaba ya pala
n biidi, kelima bi baa baagi ba. 5 Li pamanli
ye leni yaaba n pia li padingili, kelima bi baa
diedi ki tinga. 6 Li pamanli ye leni mi teginma
koma leni mi ñinn ̃uulu n pia yaaba, kelima bi
baa guo. 7 Li pamanli ye leni yaaba n gba mi
nihima, kelima bi baa gbadi bipo mi nihima. 8 Li
pamanli ye leni bi papiendanba, kelima bi baa la
U Tienu. 9 Li pamanli ye leni yaaba n kpendi nni
mi yanduanma, kelima bi baa yini ba U Tienu
bila. 10 Li pamanli ye leni ban wangi yaaba fala
kelima mi teginma po, kelima tanpoli diema tie
bi yaame. 11 Li pamanli ye leni yi bi niba ya
sugidi yi ki wangi yi falabiado, ki maadi yipo
mi mabiadima kelima mini yaa po. 12 Yin mangi
mani yi pala ki yaa ye leni li pamancianli kelima
yi panpaani baa yaba tanpoli po. Bi niba den
wangi bi sawalipuaba falabiado yeni, bani yaaba

nden ye ke yi daa ye. 13 Yinba n tie mi yaama
handuna po. Mi yaama ya ti luo mi manu, bi baa
taa be ki go hanbi ma? Maa go pia fuoma, kali
ban lu ma niinnpo bi niba hmaa ma. 14 Yinba n
tie handuna yenma. Ya dogu n ye li juali yuli po
kan fidi ki wuoni. 15 Bi kan gi cuoni ki fidisanga
mo ki taa li sanciali ki hoagini ga, ama bi baa
tuani ga u fidisantuankaanu, kan yendi yaaba n
kua li dieli nni kuli po. 16 Yeni yin cedi mani
yi yenma n yendi yeni bi niba kani ke ban la
yi tuongama ki kpiagi yi Baa yua n ye tanpoli
po. 17 Yin da daani ke n cua ki baa bolini li
balimaama leni bi sawalipuaba maama ka. Mii
cua ki baa bolini ma, ama n cua ki baa tieni ma.
18 Kelima n waani yi i moamoani, hali tanpoli
leni ki tinga daa pendi, baa yaa dianu n wa ki cie
kan ña li balimaama nni hali likuli n baa tieni ki
dudi. 19 Yua n miidi li balimaama nni baa yaama
n wa ki cie siiga mayenma, ki go bangi ban ya
tiendi yeni, o baa tua yua n wa ki cie tanpoli
diema nni. Yua mo n tiendi man bili yaala ki
go bangi ma, o baa tua niciamo tanpoli diema
nni. 20 Kelima n yedi yi, yi teginma yaa cie li
balimaama bangikaaba leni Falisieninba, yi kan
kua tanpoli diema nni. 21 Yi gbadi ke bi den yedi
bi nikpiaba: Han da kpa o nilo, yua n kpa o nilo,
bi baa bu ki cuo o. 22 Ama mini n yedi yi, yua n
bieni o pali o lielo po kuli, li pundi ban bu leni.
Yua n yedi o lielo: O yanpiidaano ne, li pundi ke
yi cancannikpeliba taancianli n cuo o. Yua n yedi
o lielo: O yanluodaano ne, li pundi ban cuo o ki
kuani o ku fantanbuogu nni. 23Lanwani a ya cua
li padibinbinli kani, ki baa pa a paabu, ki tiadi li

kani ke o lieli pia leni a ku madiagu, 24 han cedi
a paabu likani ki kpa gedi ki ban mangi leni a
lielo yeni, ki yuandi ki pa U Tienu a paabu. 25 A
koaginkoa ya cuo ha ki caani a li bujiali kani, han
mangi leni o tonma hali ki daa pundi, ke wan da
ti teni o bujialo n cuo ha ki teni a sandalima, wan
kuani a li kadidieli nni. 26N waani ai moamoani,
a kan ña lienni kali a pani kaa ki gbeni kaa sieni
liba. 27 Yi den gbadi ke bi yedi: Han da conbi.
28 Ama mini n yedi yi ke yua n nuali pua ke o
yama kua o niinni, o conbi leni o o pali nni no.
29A jienunbu ya tie apo tingbali bonla, han logidi
bu ki lu foagima, kelima a gbannanbuoyendu ya
bodi, li baa hani apo ki cie ban lu a gbannandi
kuli ku fantanbuogu nni. 30 A jienu ya tie apo
tingbali bonla, han jia u ki lu foagima, kelima
a gbananabuoyendu ya bodi, li baa hani apo ki
cie ban lu a gbannandi kuli ku fantanbuogu nni.
31 Bi go den yedi: Yua n ñani o pua, wan teni
o li pon ̃atili. 32 Ama mini n yedi yi yua n ñani
o pua ke laa tie mi conconma po, o teni ke laa
pua tua poconconli. Yua n taa poñakoa mo, o
conbi. 33 Yi den gbadi ke bi waani bi nikpiaba:
Han da poli ki niani ki naa tieni. Ama han poli
ki niani o Diedo ke a baa tieni yaala, han tieni
la. 34 Ama mini n yedi yi: Yin da poli baa leni
tanpoli kelima li tie U Tienu balikalikaanu. 35Baa
leni ki tinga kelima ki tie o taahmaakaanu, baa
leni Jelusalema kelima li tie o badiciamo dogu.
36Han da poli leni a yuli, kelima a kan fidi ki teni
baa yuyengu n pendi, yaaka kun boandi. 37 Yi ya
yedi: Mm, lan ya tie mm. Yi ya yedi: A-a mo, lan



Matio Dianciamou 5:38 xi Matio Dianciamou 6:2

ya tie a-a. Kelima yaala n pugidi kuli ji ñani o
Biado kane. 38 Yi den gbadi ke bi yedi: Nunbu n
pa nunbu panli, ñinli mo n pa ñinli panli. 39Ama
mini n yedi yi, yin da yie o nibiado po, nilo ya
pabi a jienkpianu po, han pegidi ki teni o a ganu
mo. 40 Nilo ya bua ki yini a ti buudi ki ga a
liadibiga, han teni o a liadicianga mo. 41 O nilo
ya tieni au paalu ke han ciani o kilo dajenyenli,
han ciani o dajena lie. 42 Pa yua n mia ha, da buli
anunga yua n bua ha ledi o po. 43 Yi den gbadi
ke bi yedi: Han bua a nisaalilielo ki nani a yibali.
44Amamini n yedi yi: Yaa bua mani yi yibalinba,
ki ya jaandi yaaba n wangi yi fala po. 45 Yeni
yi baa tie yi Baa yua n ye tanpoli bila. Kelima
o yen teni ke ki yenga pudi bi nibiadiba leni bi
niteginkaaba kuli po, ki yen teni ke ki taaga mii
bi niteginkaaba leni yaaba n ki tiegi kuli po. 46 Li
ya tie ke yi bua yaaba n bua yi bebe, yi baa baa
bee panpaani yo? Bi lubigaaba wani ki tiendi
yeni ka yoo? 47 Yi ya fuondi yi kpiiba bebe, yi
tieni be ke li pia mi paadima? Baa bi nilanba
wani ki tiendi yeni ka yoo? 48 Yin gagidi ki ya
hani nani yi Baa yua n ye tanpoli n gagidi ki hani
maama.

Dianciamou 6
1 Fangi mani yi yula ki da tiendi yi tuonhama

a sala nni ke bi niba n la. Yi ya tiendi yeni yi
kan baa panpaaniba kuli yi Baa yua n ye tanpoli
kani. 2 Lanwani a yaa tiendi mi hanma, han da
piebi kakaci nani pala lie danba n tiendi maama
li balimaama bangima diena nni leni i sani nni,
ke bi niba n kpiagi ba. N waani yi i moamoani,

bi baa bi panpaani n yeni. 3 Ama a yaa tiendi mi
hanma, da cedi a ganu n bandi a jienu n tiendi
yaala, 4 ke a hanma n ya tiendi hasiili nni. A
Baa yua n nua hasiili nni n baa pa ha la. 5 Yi
yaa jaandi, yin da tie nani pala lie danba yaaba
n bua ki yaa se li balimaama bangima diena nni
leni a sankada nni ki jaandi, ke bi niba n la. N
waani yi i moamoano, bi baa bi panpaani n yeni.
6Ama fin ni a yaa jaandi, kua a dieli nni ki luoni a
bulin ̃oabu, ki jaandi a Baa yua n ye likani haasiili
nni. Wani a Baa yua n nua hasiili nni n baa pa ha
la. 7 Yi ya jaandi, yin da filigi mi maama fanma
fanma, nani bi nilanba n tiendi maama, bi tama
ke U Tienu baa cengi ba kelima bi macianma po.
8Da tiendi mani nani bani, kelima yi Baa U Tienu
bani yin luo yaala hali ke yi daa mia o. 9 Diidi
mani yin baa jaandi maama: Ti Baa yua n ye
tanpoli. 10 A yeli n baa mi gagidima, A diema n
cua, A yanbuama n tieni ki tinga nni nani man
tiendi maama tanpoli po. 11 Pa ti dinla yaa jiema
n dagidi. 12 Tieni tipo sugili ti tudima po nani
ti moko n tieni sugili yaaba n tudi tipo maama
yeni. 13 Da tuo tin baa mi tulinma nni. Ama han
ga ti o Biadi kani. Kelima fini n die li bali, leni
u paaciamu, leni ti kpiagiciandi hali yaa yogunu
kuli. Amina. 14 Yi ya puni yaa niba n tudi yipo
sugili, yi Baa yua n ye tanpoli ma baa pa yi sugili.
15 Ama yi yaa puni yaa niba n tudi yipo sugili,
yi Baa yua n ye tanpoli moko kan pa yi sugili
yi yaa tuonbiadi po. 16 Yi ya luo bu n ̃oabu yaa
yogunu, da biidi mani yi nunmu nani pala lie
danba, yaaba n biidi bi nunmu ki baa waani bi

niba ke bi luo bu ñoabu. N waani yi i moamoani,
bi baa bi panpaani n yeni. 17 Ama fini, a ya luo
bu ñoabu, han fa a nunga ki suogi tulale, 18 ke bi
niba n da bandi ke a luo bu ñoabu, ama a Baa
yua n ye hasiili nni bebe n ya bani. Wani a Baa
yua n nua hasiili nni n baa guani a la. 19Da biliti
mani y halimani handuna nni, ti lulugidi leni i
tontonmoani n baa bolini naankani, a sugidi n
koa ki su naani, 20 ama yin yaa biliti mani yi
halihani tanpoli po, ti lulugidi leni i tontonmoani
n kan bolini naankani, a sugida n kan kua ki su
naankani. 21 Kelima yi halimani n ye naankani,
yi yantiana mo baa ye lankane. 22 Bu nunbu n
tie ti gbannandi fidisanga. Lanwani a nunbu ya
hani, a gbannandi kuli baa yeni bonhanla, 23ama
a nunbu yaa hani, a gbannandi kuli baa ye li
biigili nni. Yaa yenma n ye a niinni ya tie biigili,
laa biigili baa yaba boncianla. 24Oba kuli kan fidi
ki yaa tuuni canbaanba lie po, kelima o yaa baa
nani o canbaankpialo ki bua o bonlieli, o nan baa
taabi o bonkpialo ki fali o binlielo wani. Yi kan
fidi ki yaa taa ki tuuni U Tienu po leni halimani
po. 25Li tie lani yaa po ke n yedi yi, da yyagi mani
yi yama yi miali yema po, leni yin baa di yaala,
leni yin baa ñu yaala, leni yi gbannandi po yin
baa yie yaala. Yii bani ke li miali cie mi jiema,
ke ti gbannandi mo cie ti tiayiekaadi? 26 Diidi
mani ti bonyugiditi, baa coagi, baa yendi, baa
wodi liba ki kuodi a buana nni. Ama yi Baa yua
n ye tanpoli n dindi ba. Yii bani ke yi pia mayuli
ki cie ti bonyugiditi? 27 Yi siiga hme yanyagidi
n baa teni wan fidi ki foagidi o miali dana baa

waamu? 28 Lanwani be yaa po ke yi bangi li
bonyiekaala po? Diidi mani mi moapuuma n ye
maama. Maa tuuni, maa pia gaali, 29 baa yeni, n
yedi ke baa o bado Salomono leni o kpiagiciandi
kuli, waa den pundi mi siiga nni baa yenma n
bobi maama. 30 U Tienu yaa bobindi yaa muadi
n ye ku muagu nni dinla, ke bi baa fa ki taa ti ki
cuoni mi fantama u fanu nni, laa pia kuli tama
ke o baa yieni yi mo, yinba yaaba yaa dandanli
n ki yaba, bi yeni kaa? 31 Lanwani, yin da yagini
mani yi yama ki yaa tua: Ti baa je be? Ti baa ño
be? Ti baa yie be? 32 Kelima laa bonla kuli tie
bi nilanba n lingi yaala. Yi Baa yua n ye tanpoli
bani ke laa bonla kuli tie yipo tiladi. 33 Yin kpa
lingi mani U Tienu diema leni o yaa teginma,
lani, laa bonla kuli baa yuandi ki pugini yipo.
34 Lanwani, da yagi mani yi yama saala po, saala
pia o yaa yanyagidi o yuli po. Daali kuli pia li
yaa fala ke li dagidi.

Dianciamou 7
1 Yin da ja mani ti buudi, ke U Tienu n da ti jia

yi mo yaa buudi. 2 Kelima U Tienu baa bu leni yi
nani yin bu leni yi nisaalilieba maama. O go baa
taa yin bigidi nitoaba po leni yaa bonbiigikaala
ki biigi yi mo yaa po. 3 Be teni ke a nua yaa
muagu n ye a lielo nunbu nni ki naa nua yaa
dajengu n duogi a yaabu nni? 4 Li ga lede ke a
baa yedi a kpiilo: Cedi min ñani a po yaa muagu
n ye a nunbu nni, ke ku dajengu duogi a yaabu
nni? 5 Fini pala lie daano, han kpa n ̃ani yaa
dajengu n ye a yaa nunbu nni, lanwani a baa

fidi ki la bonhanla han baa ñani ku muagu yeni
maa a lielo yaabu nni. 6 Da taa mani yaala n
gagidi ki hani ki teni yi sangbanli ke ban da ti
jigidi ki toatoadi la. Da taa mani yaa laanu yaa
dunga n pa ki lu i duoli, ke ban da ti hma ki piini
la. 7 Mia mani, bi baa pa yi, lingi mani, yi baa
la. Yedi mani: Gafala bu buliñoabu kani, bi baa
luodi yipo. 8 Kelima yua n mia kuli baa ba, yua
mo n lingi kuli o baa la, bi baa luodi yua n yedi
gafala ki bua ki kua kuli po. 9 Yinaba bi jaba
siiga, hme ya biga n baa mia o dupe wan teni o
li tanli? 10 Bi o baa mia o o jamo, wan teni o o
wa? 11 Yinba yaaba n bia yaa bani ki pa yi bila
li bonhanla, laa pia kuli tama ke yi Baa yua n ye
tanpoli baa pa yaaba n mia o li bonhanla. 12 Lani
yaa po yin bua ke bi niba n tieni yipo yaala kuli,
yi mo tieni la bipo. Lani n tie li balimaama leni
bi saawalipuaba kuli bangima. 13 Kua mani yaa
bulin ̃oabu n miabi kani, kelima ya bulin ̃oabu n
pia leni ya sanu n pia kuli caa mi bodima po,
yaa niba n tagi lankani mo nan yaba. 14Ama yaa
bulin ̃oabu n miabi leni yaa sanu n miabi kuli caa
ya miali n ka gbeni kani, yaaba n laadi laa sanu
mo naa yaba. 15 Yin fangi mani yi yula leni bi
saawalipua-faadanba. Bi kpendi yikani ki dingi
nani i pe yeni, ama moamoani bi tie nani yaa
fuasangbanbiadi n bua ki bolini yi yeni. 16 Yi
baa bandi ba bi bontienkaala po yo. Naani yi
baa fidi ki cie i cabi ku konkongu po bi? Bi ki
cie a kankana a kongoaba po bi? 17 Yaa tibu n
hani kuli baa luoni yaa bonluonkaala n hani, yaa
tibu n ki hani mo baa luoni yaa bonluonkaala n

ki hani. 18 Yaa tibu n hani kan fidi ki luoni yaa
bonluonkaala n ki hani, yaa tibu n ki hani mo
kan fidi ki luoni yaa bonluonkaala n hani. 19 Yaa
tibu n ki luoni yaa bonluonkaala n hani kuli, bi
baa pedi bu ki lu mi fantama nni. 20 Li tie bi
bontienkaala po yo ke yi baa bandi ba. 21 Yaaba
n tua nni: O Diedo, o Diedo, bikuli ka baa kua
tanpoli diema nni, kali yaaba n tiendi n Baa yua
n ye tanpoli yanbuama. 22Li bujiali daali, bi niba
boncianla baa yedi nni: O Diedo, o Diedo, naani
tii den wangi U Tienu maama a yeli nni kaa? Tii
den deli mu cicibiadimu a yeli nni kaa? Tii go
den tiendi mi bancianma boncianla a yeli nni
kaa? 23 Lane n baa kadi ki yedi ba: A a, mii bani
yi. Fuadi mani n kani, yinba yaaba n tiendi mi
biadima. 24 Lani yaa po yua n gbadi min maadi
yaa maama na, ki tiendi man yedi yaala, o baa tie
nani yaa yanfodaano n den maa o dieli ku tangu
po. 25Ki taaga den mini, a ñingola den puubi, ku
tafaagu mo den figi ki pua laa dieli, ma lii den
baa, kelima li den maa ku tangu po. 26 Ama yua
n gbadi min maadi yaa maama na, ki naa tiendi
man yedi yaala, o baa tie nani yaa yanluodaano
n den maa o dieli mi tanbiima nni. 27 Ki taaga
den mini, a ñingola den puubi, ku tafaagu mo
den figi ki pua laa dieli ke li den baa ki mumudi.
28 Jesu n den maadi laa maama kuli ki gbeni, ku
niligu den ye leni li pakili kelima o bangima po.
29 Kelima o den bangi nani yua n pia li bali mi
bangima yeni. Waa den bangi nani li balimaama
bangikaaba yeni ka.

Dianciamou 8
1 Jesu n den jiidi li juali po, bi niba boncianla

den hua o. 2 O kpaado den cua ki gbaani o
nintuali ki yedi: N daano, a ya bua, a baa fidi ki
hanbi nni. 3 Jesu den tandi o nuu ki sii o ki yedi:
N bua, hanbi. Lanyogunu o kpaadima den gbeni
opo ke o hanbi. 4 Jesu den yedi o: Han fangi a yuli
ki da yedi niloba liba. Ama, gedi ki ban waani
ayuli o kopadiciamo, ki padi Musa n den bili yaa
padili, lan tua bipo seedi ke a hanbi. 5 Jesu n den
kua Kapenayuma, minteela kobiga yudaano den
tuogi o 6 ki mia o ki yedi: N daano, n naacemo
dua ke ti yianfaandi cuo o, ke o go laadi fala
boncianla. 7 Jesu den yedi o: N baa cua ki paagi
o. 8Minteela kobiga yudaani yeni den goa ki yedi
o: N baa, mii pundi han kua n dieli nni, maadi
mayenma bebe, n naacemo baa paagi. 9 Kelima
mini yua ke nitoaba die nni, n moko pia min die
yaa minteela. N yen yedi one: Gedi, wan gedi,
ki yedi o yua mo: Cua na, wan cua. N yen yedi
n naacemo: Tieni line, wan tieni. 10 Jesu n den
gbadi laa maama, li den paki o, ke o yedi yaaba
n hua o: N waani yi i moamoani, baa yinba
Isalele yaaba siiga, n daa la ya dandancianli n
tie na buolu. 11 N waani yi i moamoani ke niba
boncianla baa ti ña puoli leni nintuali kuli, ki
cua ki taani ki kali leni Abalahama leni Isaaka
leni Jakobo, u saajekaanu kani tanpoli diema nni.
12 Ama bi baa lu yaaba n bi tie tanpoli diema
yaaba yeni niinpo, li biigicianli nni, a bubula
leni mi ñincegima n baa ye naankani. 13 Li yaa
puoli Jesu den yedi a minteela yudaano: A kuni,
lan tua apo nani han daani maama. Lanyogunu

liga o naacemo den paagi. 14 Jesu den gedi
Pieli denpo. O den sua ke Pieli cuadinaa dua
kelima o den pia gbannanbiendi. 15 Jesu den
sii o nuu ke u yianu kagidi opo ke o fii ki ga
o cangu. 16 Halimaali bi den cuani Jesu kani
bi niba boncianla, mu cicibiadimu danba. 17 O
den maadi bebe ki deli ki ñandi mu cicbiadimu
mun ye yaaba ya niinni, ki go paagi a yiama
kuli. O den tieni yeni ke o sawalipualo Esayi n
den maadi yaa maama n tieni: Wani oba n den
taa ti tadingu, ki tugi ti yiani. 18 Jesu n den la
ke ku niligu lindi o, o den waani o hoadikaaba
ban duodi ki gedi nepo yaa boanjaali. 19 Li
balimaama bangikaaba siiga yendo den cua o
kani ki yedi o: Canba, n baa hoa ha han caa
naani kuli. 20 Jesu den goa ki yedi o: Icoli pia
i fali, ti bonyugiditi mo pia a teda, ama o Joa
Bijua wani naa pia wan baa dua naani. 21 Nitoa,
o hoadikaaba siiga yua, den yedi o: N daano, pa
nni u sanu min da kpa gedi ki ban piini n baa
no. 22 Jesu den goa ki yedi o: Yaa hoa nni, ki cedi
bi tinkpiba n piini bi tinkpiba 23 Jesu den kua ku
ñinbiagu nni ke o hoadikaaba den hoadi o. 24Ban
den ye mi ñincianma nni, ki fabiadigu den fii ke
a n ̃inguona fii ki baa milini ku ñinbiagu, ama
wani, o den goa. 25 O hoadikaaba den nagini ki
fundi o ki yedi: Ti Daano, fii ki faabi ti, ke ti baa
bodi. 26 O den yedi ba: Be n teni ke yi jie nanda,
yinba yaaba ya dandanli n ki yaba? Lanwani
o den fii ki sedi ki funi leni ku faaligu leni mi
ñincianma ke likuli duani salam. 27 Ti jawaandi
den cuo o yegininlieba kuli ke bi tua biyaba: O tie

hme yo, ke baa ku faaligu leni mi ñincianma kuli
tuo ki tiendi wan yedi yaala? 28 Jesu n den pundi
nepo ya boanjaali Gadala yaaba dogu tinbianu
nni, mu cicibiadimu danaba bonba lie den ñani a
kakula po ki tuogi o. 29 Bi den bia boncianla hali
ke niloba kan den tuo ki tagini lipo sanu. Bi den
tiani opo: Be n ye tinba leni fini siiga, U Tienu
Bijua? Naani a cua ne ki baa duoli ti ke u yogunu
daa pundi yoo? 30 Li sua ke u duokuliciamu den
nagi likani ki gbi i moajiini. 31 Mu cicibiadimu
den miadi Jesu ki tua: A ya deli ti, han cedi tin
gedi ki ban kua u duokulu na niinni. 32 O den
yedi mu: Gedi mani. Mu den ñani bi jaba niinni
ki ban kua i duoli nni. lani u duokulu kuli den
digi mi joayidima po ki baa mi ñincianma nni ki
bodi lienni. 33 Yaaba n den kpaa ba den sani ki
gedi ki ban waani u dogu po yaala n tieni kuli,
leni yaala n tieni mu cicibiadimu danba. 34 Lane,
u dogu nni yaaba kuli den ñani li baa tuogi Jesu.
Ban den laa o bi den mia o ke wan ña bi tinga
nni.

Dianciamou 9
1 Jesu den kua ku ñinbiagu nni ki duodi ki

guani u dogu po. 2 Lanyogunu bi niba den cuani
o kani yua ya gbannandi n kpe ke o dua ku kaagu
po. Jesu n den la bi dandanli, o den yedi yua ya
gbannandi n kpe: Paagi apali, n bijua a baa a
tuonbiadi sugili. 3Lane li balimaama bangikaaba
bi tianba den bi pala nni: O naa joa sugidi U
Tienu. 4 Jesu den bani bi yantiana ki yedi: Be
n teni ke yi pia a yantiabiada yi niinni? 5 Be n
dingi ki cie ki yedi: A baa a tuonbiadi sugili bi

ki yedi: Fii ki ya cuone? 6 N bua yin bandi ke
mini O joa Bijua pia li bali handuna na niinni ki
baa fidi ki pa bi niba bi tuonbiadi sugili. Lane o
den yedi yua ya gbannandi n kpe yeni: Fii ki taa
a kaagu ki yaa kuni. 7 O joa yeni den fii ki ñani
ki ban kuni. 8 ku niligu n den la lani ti jawaandi
den cuo ba, ke bi kpiagi U Tienu leni wan puni bi
nisaaliba laa paalu buolu. 9 Jesu n den fii lankani
ki suagi liiga, o den la ban yi yua Matiyu ke o ka o
tuonli kani ki gaani li lubili. O den yedi o: Hoadi
nni. Matiyu den fii ki hoadi o. 10 Jesu n den ka
Matiyu dieli nni u saajekaanu kani, bi lubigaaba
leni i tagibiadi danba kuli den cua boncianla, ki
ka ki di leni o leni o hoadikaaba. 11 Falisieninba
n den laa lani, bi den yedi o hoadikaaba: Be yaa
po ke yi canba di leni bi lubigaaba leni i tagibiadi
danba? 12 Jesu den gbadi ki yedi ba: Yaaba n pia
laafia ka bua lotoli, ama a yiama. 13 Gedi mani
ki ban bandi ya maama n tie na bundima: mi
nihigbadima n mani npo, laa tie a pada ka. Mii
cua ki baa yini yaaba n tiegi ka ama ti tuonbiadi
danba. 14 Jan hoadikaaba den cua Jesu kani
ki yedi o: Be yaa po ke tinba leni falisieninba
yen luo bu ñoabu le a ya hoadikaaba wani naa
luo? 15 Jesu den goa ki yedi ba: O pocaano calo
danliba baa ga leda ki biidi bi pala wan da ye
leni ba li potaali nii ya yogunu? Ama a dana
kpendi ke bi baa cuo o pocaancalo ki ñani o bi
siiga, laa yogunu bi baa loli bu ñoabu. 16O go den
yedi: niloba kan taa cabipanli ki biini liadikpeli,
kelima li cabipanli baa dadi li bonkpeli lan padi
ki pugini. 17 Bi kan didi taa o duvenpaano ki
huuni ti dayuakpedi nni, ti dayuakpedi baa padi,

duven n wuli, ti dayuadi mo n bodi. Ama bi
yen huuni o duvenpaano ti dayuapandi nni, ke
duven leni ti dayuadi kuli n ya ye. 18 Jesu n den
maadi leni ba yeni, bi yudanba siiga nni yendo
den cua ki gbaani o nintuali ki yedi: N bisalo
kpe moala moala ne, ama han cua ki ban maani
opo a nii, o baa faadi. 19 Jesu den fii ki ciani
o, wani leni o hoadikaaba. 20 Lanyogunu yaa
pua ya soama n den wuliti hali piiga n bina lie
den cua ki nagini o puoli po ki sii o liadicuadi,
21 kelima o den tua o yama nni: N ya li baa ki sii
o liadili bebe, n baa paagi. 22 Jesu den jigidi ki la
o ki yedi: Paagi a pali, n bisalo, a dandanli paagi
a. Lanyogunu o pua yeni den paagi cain. 23 Jesu
den pundi ki kua o yudaano yeni deni. Wan den
sua ke ti baantiadi cua ki biga kuuma po ki piebi
mu yelimu ke bi niba ma tiendi ki fuugu, o den
yedi: 24 ña mani, kelima ki bonpuoga naa kpe
ka, o goa yo. Bi den ñuadi o. 25Wan den ñani bi
niba kuli, o den kua ki biga n dua naani, ki cuo
o nuu ke o fii. 26 O laabaalo den yadi laa diema
nni kuli. 27 Jesu n den fii lankani ki suagi liiga,
juama lie den hoa o ki tangi: Dafidi Bijua, gbadi
tipo mi nihima. 28 Jesu n den kua li diedi nni, a
juama yeni den cua o kani. Jesu den buali ba: Yi
daani ke n baa fidi ki tieni yipo yin miadi yaala?
Bi den goa yedi o: Mm, ti daano. 29 Lane o den
sii bi nuni ki yedi: Lan tieni yipo nani yin daani
maama. 30 Lani bi nuni den nua. Jesu den teni
ba li ñoabonli ki yedi: Fangi mani yi yula ke obo
n da bandi: 31 Ama bi den ñani ki kpaani o yeli
laa diema nni kuli. 32 Laa jaliediba n den fii ki

caa, bi niba go den cuani Jesu kani cicibiadiga
daano ke po tie muulo. 33 Jesu n den deli ki
ñani ki cicibiadi ga ya yogunu, o muulo yeni
den yaadi ki maadi. Li den paki ya niba n taani
likani ke bi tua: Ti daa bi laa li naa bonla Isalele
diema nni. 34 Ama Falisieninba wani den tua:
Mu cicibiadimu bado n puni o u paalu ke o deli
ki ñandi mu cicibiadimu bi niba niinni. 35 Jesu
den gaandi i dociami leni i dowaali nni kuli, ki
bangi U Tienu maama li bali maama bangima
diena nni, ki wangi U Tienu diema laabaalihamo,
ki paagidi bi niba bi yianbuoli leni bi tadinbuoli
kuli po. 36Wan den ku niligu, mi nihima den cuo
o bipo kelima bi den coagi, bi yama mo den yagi
nani ya pe n kaa pia yankpaalo yeni. 37 Lani yaa
po o den yedi o hoadikaaba: U jetaagu yaba ke
bi tuonsoanba mo nan wa. 38 Lanwani yin mia
mani u jetaagu Diedo wan soani bi tuonsoanba
u jetaagu po.

Dianciamou 10
1 Jesu den yini o piiga n hoadikaliediba ki

dini ba li bali ki puni ba u paalu ban yaa deli
ki ñandi mu cicibiadimu mun ye yaaba yaa
niinni, ki go yaa paagidi bi niba leni ban pia
yaa yianbuoli leni yaa tadinbuoli. 2 Bi piiga
n tondiliediba yeni yela n tie na. Yua n kpia,
Simono ban go yi yua Pieli leni o waalo Andile,
Sebede bijua Jaka leni o waalo Jan, 3 Filipi leni
Batelemi, Toma leni o lubigaalo Matiyu, Alife
bijua Jaka leni Tade, 4 Simono ban go yi yua o
yankuadaano leni Judasa Isikalioto yua n den
yuandi ki janbi Jesu. 5 Bani n tie Jesu n den

soani o piiga n niliediba yaaba ki teni ba yaa
ñoabonli n tie na: 6 Da gedi mani bi nilanba
po, ki da kua Samali yaaba doni nni mo, ama
yi gedi Isalee buolu yaaba po, bani yaaba n tie
nani yaa pe n yaadi yeni. 7 Yin tagi naankani
kuli, yin yaa wangi ke U Tienu diema kuli. 8 Yin
yaa paagidi a yiama, ki fiindi bi tinkpiba, ki
hanbidi a kpaada, ki deli mu cicibiadimu. Yi
den baa fanma, yi mo n yaa puuni fanma. 9 Da
huuni mani wula, yaaka halinjufa, yaaka ligi kuli
yi huuni nni, 10 ki da ta sancenboagili, yaaka
liaditadimu lie, yaaka cacaadi, yaaka gbianu,
kelima o tuonsoanlo pundi ki baa o bonjekaala.
11 Yin kua yaa dociamu nni leni yaa dowaali nni
kuli, yin buali ki bandi yaa nilo n baa tuo ki ga
yi cangu ya ye likani. Yin caani o ya deni hali
yin baa fii ya yogunu. 12 Yi ya kua ya diegu nni
kuli, yin fuondi ba ki yedi: Mi yanduanma n yaa
ye leni yi. 13 Yi ya sua ke ku diegu nni yaaba
ga yi cangu, yin gaali ba ya yanduanma n yaa
ye leni ba. Ama bi yaa ga yi cangu mo, yi gaali n
guani yikani. 14Bi yaa tuo ki ga yi cangu dieguba
nni leni doguba nni kuli, kaa cengi yi maama
mo, yi yaa n ̃a likani, yi kpia ba yi taatama. 15 N
waani yi i moamnoani, ti buudi daali Sodoma
leni Gomola yaaba yaa fala kan pundi laa dogu
yaaba yaa fala. 16 Cengi mani: N soani yi nani
i pe yeni i fuasangbanli siiga. Yin yaa fani nani
i we yeni, ki go yaa dingi nani mu kpaajiemu
yeni. 17 Fangi mani yi yula leni bi niba, kelima
bi baa co ki caani yi li bujiali kani. 18 Bi baa
pua yi i baliji li balimaama bangima diena nni.

Bi baa caani yi gufeneelinba kani leni bi badiba
kelima n yaa po, ke yin tua bipo seedi bani leni
bi nilanba po kuli. 19 Bi ya ti cuo ki gedini yi
li bujiali kani yaa yogunu, yin da yagi mani yi
yama yin baa maadi maama leni yin baa yedi
yaala kuli po, kelima lanyogunu bi baa pa yi yin
baa yedi yaala. 20 Kelima laa tie yinba ka baa
maadi, yi Baa Fuoma, yaama n ye niinni, n baa
maadi. 21 Kpelo leni waalo siiga, bi tianba baa
cuo biyaba ki teni bqan kpa ba. Bibaanba baa
cuo bi bila ki teni ban kpa ba. A bila mo baa fii
ki sedi bi danba po ki cuo ba ki teni ban kpa
ba. 22 Bi niba kuli baa nani yi kelima n yeli
po. Ama yua n baa juuni hali mi juodima baa
tindi. 23 Bi ya waani yi o falabiado doyendu, sani
mani ki gedi dotogu. N waani yi i moamoani,
yi kan gaani Isalele yaaba dogi nni kuli ki gbeni
ke o Joa Bijua daa cua. 24 O hoadikoa ki cie o
canba, o naaceno mo ki cie o daano. 25 Li dagidi
o hoadikoa n ya tie nani o canba, o naaceno mo
n ya tie nani o daano yeni. Bi ya yini o diedaano
Belisebu, laa pia tam ke bi baa sugi o diegu nni
yaaba ki cie. 26 Lanwani yin da jie ba, kelima
liba kuli ki ye ki wuo ki kan wuodi. Liba kuli
ki ye ki duagi ke bi kan bandi la. 27 Min yedi
yi yaala li biigili nni, waani la mani u yensiinu,
Ban soabidi yaama yi tuba nni, kpaani la mani a
diena po. 28 Da jie mani yaaba n baa kpa ti gba
nnandi, ama ki kan fidi ki kpa o naano. Ama yin
ya jie mani yua n baa fidi ki bolini o naano leni ti
gbannandi kuli ku fantanbuogu nni. 29Baa kuadi
nuani lie lie ka falimi? Ama baa nuanyenga bi

siiga ban baa tiipo ke yi Baa U Tienu ki bani.
30 To, yinba baa yi yudi, yi Baa bani ti coali n
da maama. 31 Lanwani yin da jie mani pu kuli,
yi pia mayuli ki cie i nuani boncianla. 32Lani yaa
po yua n tuo nni bi niba nintuali, n moko baa tuo
o n Baa yua n ye tanpoli nintuali. 33 Ama yua n
nia nni bi niba nintuali, n moko baa nia o n Baa
yua n ye tanpoli nintuali. 34 Yin da tama ke n
cua ki baa teni mi yanduanma n ya ye handuna
nni ka. Mii cua ki baa teni mi yanduanma ka
n yaa ye, ama n cuani bu toabu. 35 Kelima n
cua ki baa teni ki bonjaga n paadi leni o baa,
ki bonpuoga n paadi leni o naa, ki biyuaga n
paadi leni o yaanaa. 36 O nilo yibalinba baa tie
o diegu nni yaaba. 37 Yua n bua o baa yaaka o
naa ki cie mini, waa pundi ki yaa tie n hoadikoa.
Yua n bua o bijua yaaka o bisalo ki cie nni, waa
pundi ki yaa tie n hoadikoa. 38 Yua n kaa taa o
dapoanpoanli ki bugi ki hoa nni, waa pundi ki
yaa tie n hoadikoa. 39 Yua n bua ki kubi o miali
baa biani li. Ama yua n baa biani o miali kelima
mini yaa po baa le li. 40Yua n ga yi cangu ga mini
ya cangoe, yua n ga n cangu mo ga yua soani nni
yaague. 41 Yua n ga o sawalipualo cangu kelima
o tie sawalipualo po, baa baa o sawalipualo n
baa baa yaa panpaani. Yua n ga o nitginkoa
cangu kelima o tie nitenginkoa po, baa baa o
niteginkoa n baa baa yaa panpaani. 42 N waani
yi i moamoani, n hoadikaaba na siiga, baa yua ya
jigidi n wa ki cie, yua n puni o mi ñinsoangima
ke o ñuni kelima o tie n hoadikoa kuli kan luo o
panpaani.

Dianciamou 11
1 Jesu n den tundi o piiga n hoadikaliediba

laa tundi ki gbeni, o den fii lankani ki suagi
liiga, ki ban bangi U Tienu maama ki wangi o
laabaalihamo ya dogi n ye laa gaanilindima nni.
2 Jan n den lo li kadidieli nni ki gbadi Kilisiti n
tiendi yaala, o den soani o hoadikaaba wani Jesu
kani ki buali o: 3 Naani a tie yua n den baa cua
bi, bi ti da go baa guudi nitoa yo? 4 Jesu den goa
ki yedi ba: Guani mani ki ban togidi Jan yin gba
ki go nua yaala: 5 A juama nuadi, a waba cuoni,
a kpaada hanbidi, a woma gba, bi tinkpiba fii,
a luoda mo gba o laabaalihamo. 6 Li pamanli
ye leni min kaa tie yua yaa po tingbali bonla.
Jan tondiba n den ñani Jesu kani ki ban caa yaa
yogunu, 7 Jesu den maadi ku niligu Jan maama
ki yedi: Yi den gedi mi fanpienma po ki baan la
be? Yua n tie nani u faalu n liebi yaa ñinmuagu
bi? 8 To, yi nan den gedi ki baan la be? Yua n
bobi ti tiahandi bi? Yaaba n yie ti tiahandi wani
ye bi badiba diedi nne. 9 Yi nan den gedi ki baan
la be? O sawalipualo bi? Yeni de, ama n waani
yi ke yi gedi ki ban la yua cie baa sawapualo.
10 Kelima li tie wani yaa po yo ke li diani ki yedi:
Diid n soani n tondo a liiga. Ke wan hanbi a sanu.
11 N waani yi i moamoani, pua n mali yua kuli,
yua n cie Jan Batisi daa mala, ama yua mo n wa
ki cie tanpoli diema nni, wani n yaba ki cie o.
12 Ki cili Jan Batisi yogunu ki pundi hali moala,
bi niba koa tanpoli diema nni leni u paalu. U
paalu danba mo diedi ma. 13 Bi sawalipuaba
leni li balimaama kuli den pua sawali ki maadi

U Tienu diema maama ki ban pundi hali Jan
Batisi yogunu. 14 Yi ya bua ki tuo, wani n tie
Elia yua n den baa cua yeni. 15 Yua n pia a tuba
ki baa gbadi, wan gbadi. 16 N baa nandi moala
na niba leni be? Bi tie nani yaa bila n kaa ki
daaga nni ki maadi leni biyaba ki tua: 17 Ti piebi
yipo mu yelimu, ke yii jeli ki ciaga. Ki yiini yipo
yi kuyani, ke yi naa buuda. 18 Kelima Jan den
cua, waa den di, waa den ñu mo, ke bi tua: O
pia ki cicibiadiga. 19 O Joa Bijua mo cua ki di ki
go ñu, ke bi tua: Diidi, o tie jejiedo leni dañolo,
ki go tie bi lubigaaba leni i tagibiadi danba kuli
danli. Ama mi yanfuoma doagidi mi teginma mi
tuona nni. 20 Lanwani Jesu den funi leni wan
den tieni mi bancianma boncianla yaa dogi nni,
kelima laa dogi niba naa den lebidi bi yama.
O den yedi: 21 Fala baa leni fini Kolasini dogu.
Fala baa ye leni fini Betisayida dogu. Kelima yaa
bancianma n tieni a niinni ne ya den tieni Tili
leni Sidoni dogi nni, bi den baa la li paboanli
tiadi, ki wuli mi fantanpienma bik yula po, ki
doagidi ke bi lebidi bi yama hali yogu. 22Lani yaa
po n yedi yi, ti buudi daali, Tili leni Sidoni dogi
ya fala kan yaa bia ki pundi yi yaa fala. 23 Fini
Kapenayuma dogu moko, a tama ke a baa fiini
a yuli hali tanpoli bi? Kalam, bi baa jiini a hali
bi tinkpiba diema nni, kelima ya bancianma n
den tieni a niinni ya den tieni Sodoma dogu nni,
u bi baa ye hali dinla. 24 Li tie lani yaa po yo
ke n yedi a, ti buudi daali Sodoma ya fala kan
yaa bia ki pundi a yaa fala. 25 Lanyogunu Jesu
den jaandi ki yedi: N Baa, fini yua n tie tanpoli

leni ki tinga kuli Diedo, n pagi a kelima a doagini
li naa bonla bi yanfodanba leni bi nunfandanba
kuli po, ki doagidi la yaaba n tie a biwaala yaa
po. 26 Yeni de, n Baa, n pagi a kelima li den
mani a po ke a tieni yeni. 27 N Baa puni nni li
bonla kuli bali. Oba kuli ki bani Bijua, li yaa
tie Baa yaaka, oba kuli mo ki bani Baa, li yaa
tie Bijua, leni wani Bijua n bua ki doagidi o yua
yaa po yaaka. 28 Cua mani n kani, yinba yaaba
n tugi a tugikpiaga ki coagi kuli, n baa pa yi mi
fuodima. 29 La mani n naakpakpaadi-daagu, ki
ga n bangima, keliman dingi ki pia li yumiinli,
yeni yi baa baami fuodima yi naani po. 30Kelima
n naakpakpaadi-daagu faali, n tugili mo yua.

Dianciamou 12
1 Laa yogunu Jesu den tagi ki poandi halikami

kuanu nni mi fuodima daali. Mi koma den
pia o hoadikaaba ki bi jobidi siandi ki mhani.
2 Falisieninba n den laa lani, bi den yedi Jesu:
Diidi ki la, a hoadikaaba n tieni yaala kua mi
fuodima daali. 3 Jesu den goa ki yedi ba: Naani
yi daa cogi Dafidi n den tieni yaala mi koma n
den cuo o, wani leni yaaba n den ye leni o kuli
yoo? 4 O den kua U Tienu diegu nni ki mhani o
dupen bilikoa, baa ke li den kua wani leni yaaba
n ye leni o kuli n mhani, kelima bi kopadicianba
bebe n den pia u sanu ki mhani o. 5 Bi, naani yii
cogi li balimaama nni ke bi kopadicianba tuuni
U Tienu diegu nni mi fuodima daali ki miidi li
daali yeni kuali, ki naa pia lipo tagili yoo? 6 N
yedi yi, yua n cie U Tienu diegu boncianla ye ne.
7 Yi ya bi bani ya maama n tie na bundima. Mi

nihigbadima nmani npo, laa tie a pada ka, yi kan
bi jaligi yaa niba n kaa pia tagili na. 8 Kelima
o Joa Bijua n die mi fuodima daali. 9 Jesu den
ñani lankani ki gedi ki ban kua li balimaama
bangima dieli nni. 10 O joa den ye likani ke o
nuu faani. Bi den buali Jesu: Naani li pia u
sanu ki paagi o nilo mi fuodima daali? Li den
tie ke ban fidi ki tabi o. 11 O den goa ki yedi
ba: Yi niinni hme baa peyendi bebe wan baa ku
buogu nni mi fuodima daali, ke o kan mubini
o ki ñani o lienni? 12 Ama o nisaalo cie o pia
boncianla. Lanwani li pia u sanu ki tieni yaala
n hani mi fuodima daali. 13 Lani o den yedi
o joa yeni: Tandi a nuu. O den tandi u ke u
paagi cain nani u lielu yeni. 14 Falisieninba den
ñani ki ban juogi ban baa tieni maama ki teni
ban kpa Jesu. 15 Ama Jesu den bandi la ki ñani
likani. Bi niba boncianla den hoa o. O den paagi
a yiama kuli, 16 ki teni ba li ñoabonli ke ban
da ban waani wan tie yua. 17 O den tieni yeni
ke o sawalipualo Esayi n den pua yaa sawalo n
tieni: 18 Diidi min gandi n naacemo yua, wani
n buado, n pali n mani yua yaa po boncianla.
N baa kuani n Fuoma o niinni wan ya wangi i
nibuoli n teginma. 19 O kan koani leni oba. O
kan tiani baa waamu. Bi kan gbadi o nialu i sani
nni. O kan kua ki dudi yaa ñinkankagili n diegi.
20 O kan gbindi yaa fidisancabigu n hubidi. Hali
wan baa teni mi teginma n paadi. 21 I nibuoli
kuli baa bili bi suginma o kani. 22 Lani n pendi
bi niba den cuani Jesu kani ya cicibiadiga daano
n tie juamo ki go tie muulo. Jesu den paagi o, ke

o muuli yeni maadi ki go nua. 23 Li den paki ku
niligu kuli ke bi yedi: One ki tie Dafidi Bijua kaa?
24 Falisieninba n den gbadi la, bi den yedi: O naa
joa deli mu cicibiadimu kelima Belisebu yua n
tie mu cicibiadimu bado ya paalu po. 25 Jesu den
bani ban tie yaala yeni, ki den yedi ba: Yaa diema
n boagidi ki tuogi leni mi tuli kuli baa bodi. Yaa
dogu yaaka yaa diegu yaa niba n paadi ki tuogi
leni biyaba kan ya ye. 26 Sutaani ya deli Sutaani,
o tuogi leni o yuli. 27 Li ya tie ke Belisebu n
puni nni u paalu ke n deli mu cicibiadimu, yi ya
hoadikaaba mo deli mu hme yaa yeli nne? Lani
yaa po bi baa jia yi leni ti buudi. 28 Ama li ya
tie U Tienu Fuoma Yua yaa paalu po yo ke n deli
mu cicibiadimu lani U Tienu diema pundi hali
yikani. 29 O nilo baa fidi ki kua o gbamandaano
dieli nni lede ki fie o piama, kaa kpa paadi o
ki loli o? Li yaa puole o baa fidi ki kua o dieli
nni ki fie o piama. 30 Yua n ki taa npo kuli tie
n yiekoa. Yua n ki todi nni ke n taandi nan yadi
wani. 31Li tie lani yaa po ke n yedi yi, bi nisaaliba
baa baa sugili tuonbiadi leni sugidi kuli po, ama
yua n sugi U Tienu Fuoma Yua kan baa sugili.
32 Yua n maadi mini o Joa Bijua po yaala n bia
baa baa sugili, ama yua n maadi U Tienu Fuoma
Yua po yaala n bia kan baa sugili moala leni ya
yogunu n kpendi kuli. 33 Tuo mani ke bu tibu
hani ke bu bonluonkaala mo hani, yeni yaaka
ke bu tibu ki hani ke bu bonluonkaala mo ki
hani. Bi bandi tibu kuli bu bonluonkaala po yo.
34 Yinba, u waalabi-buolu na, yin bia maama na,
yi baa ga lede ki fidi ki maadi ya maama n hani?

O nilo maadi yaala n gbie o pali nne. 35O nihamo
ñandi yaala n hani o pali yaali n hani nni. O
nibiado mo ñandi yaala n bia o pali yaali n bia
nni. 36 N waani yi ke ti buudi daali, bi niba baa
togidi ban denmaadi yamafanma kuli. 37Kelima
a maama po baa teni ban saa apo i moamoani,
a maama po go baa teni ban bu ki cuo ha. 38 Li
balimaama bangikaaba tianba leni Falisieninba
tianba den yedi Jesu: Canba, ti bua han tieni tipo
yaa bancianma n tie sinankeeni. 39 O den goa ki
yedi ba: Moala na niba yaaba n bia, ki go ha U
Tienu sanhoadima yeni miadi sinankeeni. Bi kan
tieni bipo sinankeentoa li yaa tie o sawalipuali
Jonasa yua yaaka. 40 Nani Jonasa n den tieni
dana taa leni ñiadi taa o jamo tugu nni maama, o
Joa Bijua moko baa tieni dana taa leni ñiadi taa
kin tinga nni yene. 41 Ninife dogu yaaba moko
baa taani ki fii ki sedi leni moala na niba ti buudi
daali ki bu ki cuo ba kelima Jonasa n den waani
ba U Tienu maama bi den lebidi bi yama. Ama
moamoani, yua n cie Jonasa ye ne. 42 Yaa diema
n ye nuganu po ya pobado moko baa taani ki
sedi leni moala na niba ti buudi daali ki bu ki
cuo ba, kelima o den ñani hahali foagima ki cua
ki cengi Salomono yanfuoma maama, ama yua
n cie Salomono ye ne. 43 Ki cicibiadiga ya ñani
o nilo niinni, ki yen gedi ki ban yaa gaandi yaa
fuali n ki pia ñima nni, ki lingi mi fuodima, ki
nan kan baa. 44 Lanwani ki baa yedi: N baa
lebidi ki guani n dieli po min den ñani naani.
Ki ya pundi, ki baa sua ke li tie dieyaanli ki
pidi ki hanbi. 45 Lanwani ki baa gedi ki ban taa
cicibiadimu lele, yaamu n bia ki cie kani kiba,

mun yegi ki ban kua li niinni ki yaa ye. Laa
nilo yeyuankaama baa bia ki cie mi kpiama. Li
baa tua yeni moala na niba yaaba n baa bia po.
46 Jesu n den maadi leni ki niligu, o naa leni o
waamu den cua ki se niinpo ki bua ki maadi leni
o. 47 Niyendo den yedi o: A naa leni a waamu
se niinpo ki bua ki maadi leni a. 48 Jesu den goa
ki yedi yua n waani o yeni: Hme n tie n naa
hmenba mo n tie n waamu? 49 O den tandi ki
waani o hoadikaaba ki yedi: Diidi, n naa leni
n waamu nna. 50 Kelima yua n tuo ki tiendi n
Baa yua n tanpoli ya yanbuama, wani n tie n
naataanjaga leni n naataapuoga leni n naa.

Dianciamou 13
1 Laa daali Jesu den ñani deenni ki gedi ki

ban kali mi n ̃incianma kunu. 2 Ku niligu den
taani o kani boncianla, hali ke o kua ki kali ku
ñinbiagu nni. Ku niligu yeni kuli den se li wali
po. 3 O den pua ba mi kpanjama ki waani ba
bonla boncianla. 4O den cili ki yedi: O kpakpaalo
den ñani ki baa coagi o bonbuoli. Wan den coagi,
i tiami den baa u sankunu ke ti bonyugiditi cua
ki dini yi. 5 I tiami den baa ku tancagu po, mi
tama n ki yaba naani. Yi den pani tontoni kelima
mi tama ki yaba likani. 6 Ama ki yenga n den
paagi, yi den mali ki kuodi, kelima jiinmoani ki
den ye. 7 I tiami mo den baa ti konkondi nni. ti
konkondi den fii ki dini yi. 8 I tiami mo den baa
ki tinhanga nni. I den loni, bonbiyenbu kobiga
kobiga, i tiami piiluoba luoba, i tiami mo piitaa
taa. 9 Yua n pia a tuba ki baa gbadi, wan gbadi.
10 Bi hoadikaaba den nagini o kani ki buali o: Be

yaa po ke a poa ba mi kpanjama? O den goa
ki yedi ba: 11 Kelima bi puni yinba yin bandi
tanpoli diema bondoaginkaala. Ama bi naa puni
bani ban bandi. 12 Bi baa pa ki pugini yua n pia,
wan baa ki pugini, ama yua n ki pia wani, bi
baa ga o kani baa wan pia yaala. 13 Lani yaa po
yo ke n poa ba mi kpanjama, kelima baa ke bi
nua, baa la liba, baa ke bi cengi mo, baa bandi
liba, baa gba liba mo. 14 Esayi n den pua ya
sawalo maama tieni ki dudi laa niba kani. O
den yedi: Yi baa gba leni yi tuba ki nan kan ga
liba, Yi baa nua leni yi nuni ki nan kan la liba,
15 Kelima bi naa niba pala juaga. Bi biini bi tuba
ki hubini bi nuni ke ban da la leni bi nuni, ki
da gbadi leni bi tuba, ki da ga leni bi pala, ke
ban da ti lebidi bi yama min paagi ba. 16 Ama li
pamanli ye leni kelima yi yaa nuni wani nua, yi
tuba mo. 17 N waani i moamoa, bi sawalipuaba
leni bi niteginkaaba boncianla den bua ki la yin
nua yaala ne, ki naa la la, bi den bua ki gbadi
yin gba yaala ne, ki naa gbadi la. 18 Lanwani,
cengi mani o kpakpaalo kpanjama bundima. 19O
nilo ya cengi U Tienu diema maama, ki naa ga
man bua ki yedi yaala, o Biado cua ki ñani ban
coagi yaama o pali nni. Lani n tie yua n baa yaa
bonbulikaala n buli u sankunu. 20 Yi n den baa
ku tancagu nni tie nani yua n gbadi mi maama,
ki ga ma tontoni leni li pamanli. 21 Ama waa
pia jiinmoani o pali nni. O kan fidi ki juuni ki
sedi. Mi yebiadima ya cua, yaaka bi niba ya
waani o fala kelima mi maama po, tontoni kali
wan gbali ki baa. 22 Yi n den baa ti konkondi nni
tie nani yua n gbadi mi maama, ama handuna

yema yanyagidi leni halimani boandi kuli dini
ma ki teni ke maa luoni liba. 23 Yi n den baa
ki tinhanga nni mo tie nani yua n gbadi mi
maama ki yen ga ma. O luoni li bonluonkaala,
bonbiyenbu loni kobiga, bune piiluoba, bune mo
piitaa. 24 Jesu go den pua ba kpanjatoama ki yedi:
Tanpoli diema baa naani leni ya nilo n den buli
yaa bonbulikaala n hani o kuanu nni. 25 Ama
bi niba n den goa yaa yogunu, o yibali den cua
ki buli o bonbulikaala yeni siiga ti moabiaditi ki
lebidi ki kuni. 26 Halikama n den pani ki kpedi
ki luoni, ti moabiaditi moko den kpedi. 27 Bi
naacenba den cua ki yedi o koadaano: Canba,
haa den buli yaa bonbuoli n hani ka a kuanu
nni yoo? Be nan teni ke ti moabiaditi mo ye
lienni? 28 O den goa ki yedi ba: Yibaloba n tieni
laa bonla. 29 O naacenaba den yedi o: A bua
tin gedi ki ban habi ti bi? O den yedi ba: A- a,
cedi mani, ke yi ya habi ti moabiaditi, yin da ti
taani ki habi leni halikama. 30 Cedi mani likuli n
yaa taa ki kpedi hali u jetaagu yogunu n pundi.
Laa yogunu n baa yedi bi dipeba: Yin kpa habi
mani ti moabiaditi ki taani ki loli ban sia ti, ama
yin taani ki kuodi halikama n senbili nni. 31 Jesu
go den pua kpanjatoama ki yedi: Tanpoli diema
naani leni ya nilo ya kpintiidi n yi mutaadi yaa
bonbibu o kuanu nni. 32 Laa bonbibu wa ki cie
i bonbi kuli, ama bu ya pana, bu yen kpedi ki
cie ti kpintiidi kuli ki tua tibu, ke ti bonyugiditi
kpendi ki tiendi bi tediti bu beni po. 33 O go den
pua naa kpanjama: Tanpoli diema naani leni li
daliali ke o pua taa ki buuni yonyiemu taa, ki
sieni hali likuli n pili. 34 Jesu den waani ku niligu

laa bonla kuli leni mi kpanjama. Waa den maadi
leni ba kaa pua kpanjama. 35 O den tieni yeni
ke o sawalipualo n den maadi yaa maama na n
tieni: N baa yaadi ki maadi leni ba mi kpanjama
nni, N baa doagidi yaa bonla n wuo hali handuna
tagima yogunu. 36 Li yaa puoli Jesu den cabi ku
niligu ki kua deenni. O hoadikaaba den nagini
o kani ki yedi o: Bundi tipo yaa moabiaditi n ye
u kuanu nni kpanjama. 37 O den goa ki yedi ba:
Yua n buli yaa bonbuoli n hani tie o Joa Bijua.
38 U kuanu mo tie handuna. Ya bonbuoli n hani
tie U Tienu diema bila. Ti moabiaditi tie o Biado
yaa bila. 39 Yibali yua n buli ti moabiaditi tie
Sutaani. U jetaagu yogunu tie handuna juodima.
U jetaagu danba mo tie malekinba. 40 Nani ban
yen habi ti moabiaditi ki sia maama, handuna
juodima mo li baa tua yeni. 41 O Joa Bijua baa
soani o malekinba ban taani ki ñani o diema nni
yaaba n tulini bi niba kuli leni yaaba n tiendi mi
biadima kuli, 42 ki lu ba ki buaga fantama nni,
a bubula leni mi ñincegima n baa ye naankani.
43 Laa yogunu bi niteginkaaba baa yendi nani ki
yenga yeni bi Baa ya diema nni. Yua n pia a
tuba ki baa gbadi wan gbadi. 44 Tanpoli diema
go naani leni yaa halimano n wuo u kuanu nni
yeni. O nilo den piidi o ki goa ki wuoni. Lanwani
o pamanli po, o den gedi ki ban kuadi wan pia
yaala kuli ki da laa kuanu. 45 Tanpoli diema go
naani leni yaa kpendo n den lingi yaa lanbima
n hani boncianla. 46 Wan den laa yaa lanbima
ke mi dunga yaba boncianla, o den gedi ki ban
kuadi wan pia yaala kuli ki da ma. 47 Tanpoli
diema go naani leni ban luni yaa taalu mi ñima

nni ki co i janbuoli kuli. 48 U ya gbie, bi yen
dadi ki ñani u li boanjaali po, ki kali ki gandi
yaa jami n hani ki tieni ti baabuodinni, ki lu yi
n ki hani. 49 Handuna juodima li baa tua yeni.
Malekinba baa cua ki paadi bi nibiadiba ki ñani
ba bi niteginkaaba siiga. 50 Ki lu bi nibiadiba ki
buoga fantama nni, a bubula leni mi ñincegima
n baa ye naankani. 51 O den buali ba: Naani
yi gbadi laa bonla kuli bonhanla? Bi den goa
ki yedi o: Mm. 52 O den yedi ba: Lanwani
li balimaama bangikaaba siiga yua n tuo ki ga
yaala n tie tanpoli diema bonla kuli, tie nani ya
diedaano n ñandi o halimani nni li bonpanla leni
li bonkpelila kuli. 53 Jesu n den pua laa kpanjama
kuli ki gbeni, o den fii ki ñani lankani ki guani o
dandogu nni. 54O den kua ki bangi li balimaama
ban gima dieli nni. Li den paki yaaba n gbadi
o maama kuli ke bi tua: One mo baa mi naa
yanfuoma leni mi naa bancianma kuli le? 55Waa
tie o kpagikpielo bijua kaa? Maliyama ka tie o
naa? Jaka leni Josefi leni Simono leni Juda ka tie
o waamu? 56O naataanpola mo kuli ki ye ti siiga
kaa? O ñani li naa bonla kuli le? 57 Lani o den tie
bipo li tingbali bonla. Jesu den yedi ba: Bi kan
fali sawalipualo kaanto ke laa tie o dandogu nni
leni o diegu nni. 58Waa den tieni mi bancianma
boncianla likani kelima bi dandanluoma po.

Dianciamou 14
1 Laa yogunu Elodo yua n den tie Galile diema

gufeneelo den gbadi ke bi maadi Jesu maama, 2 o
den yedi o badibaanba: Li tie Jan Batisi. O fii bi
tinkpiba siiga. Lani n teni ke o tuunu leni u naa

paaciamu ki tiendi mi bancianma yeni. 3 Kelima
puoli po Elodo den cuo Jan ki loli o ki luoni o li
kadidieli nni, kelima Elodiasa, o waalo Filipi pua
yaa po. 4 Kelima Jan den tua Elodo: Laa pundi
han taa o wan tua a pua. 5 Elodo den bua ki
kpa o, ama o den jie ki niligu kelima bi den nua
ke Jan tie sawalipualo. 6 Ama Elodo maadaali
n den pundi, Elodiasa bisalo den jeli ki ciaga bi
nitaankaaba siiga ki mangi Elodo pali, 7 hali ke o
den poli ki niani ke o baa pa o wan mia o yaala
kuli. 8 O jafaano den ga o naa tundi ki yedi: Pa
nni nakanba Jan Batisi yuli ku taditialigu nni. 9O
bado pali den biidi, ama kelima wan den poli
yaa poli bi nitaankaaba siiga yeni po, o den yedi
ke ban teni li o jafaano. 10 O den soani ke bi
ban jia Jan Batisi yuli li kadidieli nni. 11 Bi den
cuani li ku taditiali gu nni ki teni o jafaano, ke
o taa li ki gedini o naa po. 12 Jan hoadikaaba
den cua ki taa o kpiemo ki ban piini, ki gedi ki
ban waani Jesu. 13 Jesu n den gbadilaa laabaalo,
o den kua ku ñinbiagu nni ki piadi ki gedi bi
niba n ki ye naani. ku niligu n den bandi, ku
den ñani i dogi nni ki cuoni ki hua o. 14 Wan
den ñani ku n ̃inbiagu nni, o den laa ke bi niba
ladi ki ban caa. Mi nihima den cuo o bipo ke
o paagi bi yiama. 15 Ku yenjuagu n den baa, bi
hoadikaaba den nagini o kani ki yedi o: Ne tie
fuali, ki yenga mo bua ki kua, cabi ku niligu ban
gedi a dobila nni ki ban da bi bonjekaala. 16 Jesu
den goa ki yedi ba: Laa tie tiladi ba fii ki fuadi.
Pa ba mani yiba ban je. 17 Bi den yedi o: Ti nan
pia dupen bonba muu leni jami lie bebe ne. 18 O

den yedi ba: Cuani mani la npo na. 19 O den
teni ke ku niligu kakali ti muadi po. Lani o den
taa bi dupenmuudiba leni i janliedi ki yaadi ki
noanli tanpoli po ki tuondi U Tienu. Lani o den
cabidicabidi dupen yeni ki teni o hoadikaaba ke
bi boagidi ku niligu. 20 Bikuli den dini ki guo.
Bi den taani ya boncaba n sieni ki gbieni piiga
n baabuodi lie. 21 Yaaba n den dini den bua ki
pundi jaba tudamuu, kaa taani bi puoba leni a
bila. 22 Laa yogunu Jesu den fiini bi hoadikaaba
ke bi kua ku ñinbiagu nni ki ga o liiga ki baa
duodi ki gedi nepo yaa boanjaali hali wan baa
cabi ku niligu. 23 Wan den cabi ba, o den piadi
ki doni li juali po ki ban jaandi. Ku ñiagu den bii
ke o ye likani obebe. 24 Ku ñinbiagu den cuoni
ki bua ki pundi mi ñincianma siiga. A ñingola
den lengidi gu kelima ku den tigidi u faalu 25 O
kootonmua-yuamo Jesu dencuoni u ñingbanu po
ki kpendi bikani. 26 O hoadikaaba n den laa ke
o cuoni u ñingbanu po yeni, ti jawaandi den cuo
ba. Bi den yedi: Li tie jiingu. Ti jawaandi bi
den buudi. 27 Jesu den jaligi ki yedi ba: Duani
mani yi yama. Mine. Yin da jie mani. 28 pieli
den goa ki yedi o: O Diedo, li yaa tie fine, teni
min cuoni mi ñima po ki cua a kani. 29 O den
yedi o: Cua ne. pieli den ñani ku ñinbiagu nni
ki ya cuoni ki caa Jesu po. 30 Ama wan den sua
ke u faalu yaba, ti jawaandi den cuo o ke o cili
ki baa mili. O den tiani ki yedi: O Diedo, ga nni.
31 Jesu den jaligi ki tandi o nuu ki cuo o ki yedi
o: Fini yua ya dandanli n ki yaba, be yaa po
ke a yama lengidi? 32 Bi den kua ku ñinbiagu

nni ke u faalu cuo ki sedi. 33 Yaaba n den ye
ku ñinbiagu nni den cua ki labini ki kpiagi Jesu
ki yedi: A tie U Tienu Bijua moamoani. 34 Ban
den duodi mi ñincianma, bi den pundi Jenesaleti
diema nni. 35 Lankani ya dotieba n den bandi
Jesu, bi den soani i tondiba bi tinkundogi kuli
nni ke bi cuanbi o kani a yiama kuli. 36 Bi den
miadi o ke wan pa ba ban li sii o liadicuadi bebe.
Yaaba n den sii o kuli den paagi.

Dianciamou 15
1 Falisieninba leni li balimaama bangikaaba

tianba den ñani Jelusalema ki cua Jesu kani ki
yedi o: 2 Be yaa po ke a hoadikaaba miidi ti
nikpiaba bogida? Kelima bi ya baa je kuli, bi
kan nidi bi nii. 3 Jesu den goa ki yedi ba: Be
yaa po ke yi mo miidi U Tienu balimaama, ki
bua ki kubi yi bogida? 4 Kelima U Tienu yedi:
Jigini a baa leni a naa, ki go yedi: Yua n soli
o baa yaaka o naa li pundi ban kpa o. 5 Ama
yinba, yi yedi ke o nilo ya yedi o baa, yaaka o
naa, ke wan den baa todi ba leni yaala tie yaa
paabu n gagidi U Tienu po. 6 Yeni yi bolini U
Tienu maama ki nan kubi yi bigida. 7 Yinba pala
lie danba na, Esayi n den pua sawali yipo yaala
na po tie moamoani: 8 Bi naa niba jigindi nni
leni bi ñoacuuna, Ama bi pala foagi leni nni.
9 Bi jaandi fanma fanma kelima bi bangi yaa
bangima n tie bi nisaaliba mabilikaama bebe.
10 Jesu den yini ku niligu ke ku nagini o kani ke
o yedi ba: 11 Cengi mani ki gbadi. Laa tie yaala
n koa bu ñoabu nni ka joagini o nisaalo, yaala

n ña bu n ̃oabu nni n joagini o. 12 Li yaa puoli o
hoadikaaba den nagini o kani ki yedi o: Abani
ke han maadi yaa maama yeni tie Falisieninba
po tingbali bonla? 13O den goa ki yedi ba: N Baa
yua n ye tanpoli n kaa hu yaa tibu kuli, bi baa
habi bu. 14 Cedi ba mani, bi tie yaa juama n dia a
juama. Juamo ya dadi juamo mo, bani bilie kuli
baa baa ku buogu nni. 15 Pieli den yedi o: A kan
bundi tipo mi kpanjama yeni? 16 Jesu den yedi
o: Yi moko yii pia yanfuoma yoo? 17 Yii bani ke
yaala n koa bu n ̃oabu nni kuli caa ku tugu nni
ki go baa n ̃a kaa? 18 Ama yaala n ña bu n ̃oabu
nni tie yaala n bi ye li pali nne ki ji ñani, lani n
joagini o nisaalo. 19 Kelima ti yanmaalibiadi leni
mi kukpama leni mi conconma buoli kuli leni bu
subu leni mi seedi faama leni ti sugidi kuli ña li
pali nne 20 Lani n tie yaala n joagini o. Ama ki je
kaa nidi kan joagini o nisaalo. 21 Jesu den fii ki
ñani lankani ki gedi Tili leni Sidoni tinkundogi.
22 Yaa pua n den likani maabiga, ki tie Kanana
yua, den cua o kani ki gbaani ki tua: O Diedo
Dafidi Bijua, gbadi npo mi nihima. Ki cicibiadiga
ye n bisalo niinni ki yagini o yama hali ke li
bia. 23 Jesu naa den goa ki yedi o liba kuli. O
hoadikaaba den nagini o kani ki yedi o: A kan
cabi o, kelima o hoa ki kpaani ti puoli. 24 Jesu
den goa ki yedi: Baa den soani nni nitoaba po
kali Isalele buolu yaaba po, bani yaaba n tie nani
ya pe n yaadi yeni po. 25Ama o pua yeni den cua
Jesu kani ki gbaani o nintualiki yedi: O Diedo,
todi nni. 26 Jesu den goa ki yedi o: Laa tiegi o nilo
n taa a bila jiema ki lu a sangbanbila. 27 O puo

yeni den yedi: Yeni de, n Diedo, de a sangbanbila
yen di yaa jejoagidi n baali bi danba saajekaanu
kani. 28 Jesu den yedi o: Pua, a dandanli yaba
boncianla. Lan tieni apo nani han bua maama.
Lanyogunu o bisalo den paagi. 29 Jesu den fii ki
ñani lankani ki baali Galile ñincianma. O den
doni ki kali li juali po. 30 Ku niligu den cua
o kani boncianla, ki kpendinni a diama leni a
juama leni a muula leni a woma leni a tadima
leni yiantoana boncianla. Bi den cua ki duani ba
Jesu taana kani ke o paagi ba. 31 Ku niligu n den
laa ke a muula maadi, ke a tadima paagi, ke a
diama cuoni, ke a juamamo nuadi, li den paki ba
ke bi kpiagi Isalele yaaba Tienu. 32 Jesu den yini
o hoadikaaba ki yedi: Mi nihima cuo nni ku naa
niligu po, kelima dana nna ke bi ye n kani, baa go
pia ban baa je yaala. Mii bua ki cabi ba leni mi
koma, ban da ti gbali u sanu nni. 33O hoadikaaba
den yedi o: Ti baa tieni lede li naa fuali nni ki
baa ya jiema n baa guoni ku naa niligu kuli?
34 Jesu den yedi ba: Yi pia dupen bonba ha yo?
Bi den goa ki yedi o: Bonba lele leni janbimuba.
35 Lani o den teni ke ku niligu kakali tiipo. 36 O
den taa bi dupenlelediba leni i jami ki jaandi, ki
cabidicabidi ki teni o h oadikaaba ke bi boagidi
ku niligu. 37 Bikuli den dini ki guo. Bi den wodi
yaa boncaba n sieni ki gbieni baabuociandi lele.
38 yaaba n den dini den pundi jaba tudana kaa
taani bi puoba leni a bila. 39 Li yaa puoli Jesu
den cabi ku niligu, ki kua ku ñinbiagu nni ki gedi
Magadana tinga nni.

Dianciamou 16
1 Falisieninbaleni Sadusieninba tianba den cua

Jesu ki bua ki biigi o. Bi den mia wan tieni yaa
bancianma n baa tie sinankeeni ki doagidike o
ñani U Tienu kani. 2 Jesu den goa ki yedi ba:
Ku joafangu yi yen yedi: Mi yenma baa tieni
saala, kelima tanpoli moandi. 3 Ku tasoangu
mo yi yen yedi: Ki taaga baa mii dinla, kelima
tanpoli moandi ki biigidi. Yi bani ki diidi tanpoli
sinankeeninba ki bundi lan yedi yaala, ama yii
bani ki diidi ya sinankeeninba n tiendi n bua ki
yedi yaala. 4 Moala niba yaaba n bia ki go ha
U Tienu sanhoadima miadi sinankeeni. Bi kan
tieni bipo sinankeentoa kali Jonasa yua. Lani,
o den fii ki ñani bikani ki ban caa. 5 Ban den
duodi ki gedi nepo yaa boanjaali, bi hoadikaaba
den sundi kaa taa dupen. 6 Jesu den yedi ba:
Fangi mani yi yula bonhanla leni Falisieninba
leni Sadusieninba daliali. 7 Bi hoadikaaba den
bungi bi pala nni: Li tie kelima tin ki taa dupen
yeni yaa po yo. 8 Jesu den bandi ban bungi yaala
ki yedi: Yinba yaaba ya dandanli n ki yaba, be n
teni ke yi bungi ke n maadi yeni kelima yii taa
dupen yaa po yo. 9 Yi daa kpaagi ki bandi yo?
Yii tiadi bi dupenmuudiba keni a nitudimuuda
po leni yin den gbieni yaa baabuodi banlu? 10 Bi
yii tiadi bi dupenleleediba leni a nitudinaada po,
leni yin go den gbieni yaa baabuodi banlu? 11 Li
ga lede ke yii bandi ke min yedi yin fangi yi yula
leni Falisieninba leni Sadusieninba daliali yeni,
ke mii maadi dupen po ka? 12 Lanwani bi ji den
bandi ke laa tie ke o yedi ban fangi bi yula leni
dupen yaa daliali ka, ama ke li tie Falisieninba

leni Sadusieninba bangime. 13 Jesu n den pundi
Filipa diema ya Sesale, o den buali o hoadikaaba
yaa buali n tie na: Bi niba tua ke mini o Joa
Bijua tie hme? 14 Bi den goa ki yedi o: Bine
tua ke a tie Jan Batisi, bine ke a tie Elia, bine
mo ke a tie Jelemi, yaaka bi sawalipuaba siiga
nni yendo. 15 O den goa ki buali: Yi mo te, yi
mo nan yedi ke n tie hme yo? 16 Simono Pieli
den goa ki yedi o: A tie U Tienu n Gandi Yua, U
Tienu yua n fo Bijua. 17 Jesu dengoa ki yedi o: Li
pamanli ye leni a, Simono, Jonasa bijua, kelima
nisaalo ka waani a la, n Baa yua n ye tanpoli n
doagidi opo la. 18 N mo yedi a ke a tie Pieli. N
baa maa min yini yaaba laa tangu po, baa mi
kuuma diema paaciamu kuli kan fidi ki paadi
gu. 19 N baa teni atanpoli diema bonluoda. han
baa loli yaala handuna nni kuli, li baa loli tanpoli
po. Han baa lodi yaala mo handuna nni kuli, li
baa lodi tanpoli po. 20 Lane o den maadi leni o
hoadikaaba leni li bali, ki yedi ke ban da waani
oba ke o tie U Tienu n Gandi Yua. 21 Laa yogun
u Jesu den cili ki doagidi ki wangi o hoadikaaba
ke li tie tiladi wan gedi Jelusalema, ke Jufinba
nikpeliba leni bi kopadicianba yudanba leni li
balimaama bangikaaba nwaani o fala boncianla,
ke bi niba n kpa o, ama ke o baa fii bi tinkpiba
siiga li dantaali daali. 22 Pieli den piadi o ki jaligi
o ki yedi o: U Tienu n da cedi lan tieni a, o Diedo.
Li kan pundi a kani. 23Ama Jesu den jigidi ki yedi
Pieli: ña n puoli, Sutaani, a tie npo tingbali bonla,
kelima a yantiana naa tie U Tienu yaa yaa, ama
bi nisaaliba ya yantiana. 24 Lani Jesu den yedi o

hoadikaaba: Yua n bua ki yaa hoa nni kuli, wan
yie o yuli ki taa o dapoanpoanli ki bugi, kinan
yaa hoa nni. 25 kelima yua n bua ki ga o miali
baa biani li, ama yua n baa biani o miali kelima
mini yaa po kuli, baa goa ki la li. 26 O nilo ya
baa ki diedi handuna kuli ke o naano nan bodi,
li baa hanbi opo be? Bi o nilo baa pa ki lebidi o
naano? 27Kelima o Joa Bijua baa ti cua leni o Baa
kpiagidi ki yegi leni n malekinba. Laa yogunu o
baa guani yua kuli nani o tuona n tie maama.
28 N waani yi i moamoani, yaaba n ye nakanba
tianba kan kpe kaa laa ke o joa Bijua cua o diema
nni.

Dianciamou 17
1 Dana luoba n den pendi Jesu den taa Pieli,

leni Jaka leni o waalo Jan, ki piadi leni ba ki
doni ya juali n kpedi yuli po. 2 O den lebidi bi
nintuali. O nunga den yendi nani ki yenga yeni,
o tiayiekaadi den pendi nani mi yenma yeni.
3 Musa leni Elia den doagidi bi yula bikani, ki
maadi leni Jesu. 4 Pieli den yedi Jesu: O Diedo,
li hani tin ya ye nakanba. A ya bua, n baa pini
diena taa nakanba, fini yenli, Musa yenli, Elia
mo yenli. 5 Wan den maadi yeni yaa yogunu,
ya tawaligu n yieni den libini ba. U nialu den
maadi ku tawaligu yeni niinni ki yedi: One n
tie n Bibuadiga, n pali n mani yua yaa po hali
boncianla. Cengi mani o. 6 Bi hoadikaaba n den
gbadi laa maama, bi den baa ki labini kelima ti
jawaanciandi n den cuo ba maama po. 7 Ama
Jesu den nagini ki sii ba ki yedi: Fii mani, yin da
jie mani. 8 Ban den yaadi ki noanli, baa den laa

oba kuli kali Jesu bebe. 9 Ban den jiidi li juali po,
Jesu den teni ba li ñoabonli ki yedi: Yin da waani
niloba kuli yin laa bonla na hali o Joa Bijua ya
fii bi tinkpiba siiga. 10 Bi hoadikaaba den buali
o: Be yaa po ke li balimaama bangikaaba nan
yedi ke li tie tiladi Elia n kpa cua? 11 O den goa
ki yedi ba: Li tie moamoani ke Elia baa cua ki
hanbi li bonla kuli. 12 Ama n waani yi ke baa
moala Eliua cua, de bi niba naa bandi o, ama
bi soani o ban bua maama. O Joa Bijua moko
baa le fala yene bi nuu nni. 13 Bi hoadikaaba
ji den bandi lanyogunu ke o maadi Jan batisi
yaa maame. 14 Ban den pundi ku niligu kani ya
yogunu, niyendo den cua ki gbaani Jesu kani ki
yedi o: 15 O Diedo, gbadi n biga po mi nihima, o
pia mi bisinbilima, ki laadi fala boncianla. Mi
tianma o yen baa mi fantama nni, mi tianma
mo mi ñima nni. 16 N bi cuani o a hoadikaaba
kani, ama baa fidi ki paagi o. 17 Jesu den yedi:
Yinba moala na niba, yaaba n ki pia dandanli
ki go bia yeni, n baa taa ki ye leni yi ki pundi
u laa yogunu? N go baa juuni yipo ki pundi
u laa yogunu? Cuani mani ki biga n kani ne.
18 Jesu den funi leni ki cicibiadiga, ke ki ñani
ki biga kani, ke o paagi lanyogunui. 19 Lane bi
hoadikaaba den nagini Jesu kani bani bi bebe,
ki buali o: Be yaa po ke tinba wani naa fidi ki
deli ki naa cicibiadiga? Jesu den yedi ba: 20 Li
tie kelima yi dandanli n wa yeni yo. N waani yi
i moamoani, yin pia yaa dandanli ya pundi baa
mutaadi bonbibu n wa ki da maama, yi baa yedi
li naa juali: Fii ki fuadi likani, lin fii ki fuadi. Yi
kan gbali liba kuli. 21 Ama yaa cicibiadiga n tie

na yaa buolu kan ña kali jaandi leni ñoalolima.
22 Jesu leni o hoadikaaba n den taa ki ye Galile
nni, o den yedi ba: 23 Bi niba baa janbi o Joa
Bijua, ki teni o bi nisaaliba nuu nni. Bi baa kpa
o, ama li dantaali daali o go baa fii bi tinkpiba
siiga. Bi pala den biidi boncianla. 24 Ban den
pundu Kapenayuma, yaa niba n den gaani U
Tienu diegu lubili den cua Pieli kani ki buali o:
Naa yi canba pa U Tienu diegu lubili? O den
yedi: O pa. 25 Ama wan den kua li dieli nni
yaa yogunu, Jesu den liidi o li buali: A tama be
Simono? Handuna badiba gaani hme yaa kane
li bancanli leni li lubili, bi dotieba kani bi, bi bi
canba yaa kani? 26 O den yedi o: Bi canba yaa
kani. Jesu den goa ki yedi o: Lanwani bi dotieba
kan pa. 27 Ama ke tin da tua bipo tingbali bonla,
han gedi mi ñincianma po ki ban lu ki jandiaga,
ki dadi ki ñani yaa jamo n baa kpa cua, ki yaadi
o ñoabu. A baa la li kujapienli. Han taab li ki
teni ba mini leni fini po.

Dianciamou 18
1 Lanyogunu bi hoadikaaba den naigini Jesu

kani ki buali o: Tanpoli diema nni hme n baa
tugi li yuli? 2 Jesu den yini ki biwaaga ki sieni
o bi siiga ki yedi: 3 N waani yi i moamoani, yi
yaa lebidi ki tua nani a biwaala yeni yi kan kua
tanpoli diema nni. 4Yua nmiini o yuli ki tua nani
ya biwaaga n tie na kuli, wani n baa tugi li yuli
tanpoli diema nni. 5 Yua n ga ki biwaaga nani
one cangu kuli n yeli nni, ga mini yaa cangoe.
6 Ama yua mo n baa teni ke yaa bonwaala n
daani nni na siiga baa yendo n tudi kuli, li bi baa

hani ki cie landaano po ban lani o li naacianli, ki
lu o mi ñincianma nni wan mili ki bodi. 7 Fala
baa ye leni handuna kelima li tingbali bonla yaa
po. Kelima li kan tuo ke li tingbali bonla kan yaa
ye. Ama fala baa ye leni yaa nilo n cuani la. 8 A
nuu yaaka a taali ya tie tingbali bonla, han jia
ki lu foagima. Kelima a ya baa yaa miali n kan
gbeni leni taayenli yaaka nuyendu, li baa hani
apo ki cie han yaa pia taana lie leni nii lie ban
nan lu ha yaa fantama n ki pia gbindima nni 9 A
nunbu n ya tie apo tingbali bonla, han logidi bu
ki lu foagima, kelima a ya baa yaa miali n kan
gbeni leni nuyendu, li baa hani apo li cie han
yaa pia nuni lie ban lu ha ku fantabuogu nni.
10 Fangi mani yi yula ki da fali a bonwaala na
siiga baa yendo, kelima n yedi yi ke tanpoli po
bi malekinba ye baa yua n ye tanpoli nintuali
yogunu kuli. 11 Kelima o Joa Bijua cua ki baa
faabi yaaba n yaadi. 12 Yi tama be? O joa ya pia
pe kobiga. Bi siiga yendo n yaadi, o baa tieni
lede? Waa baa ha yaa piiyia n peyiadi n sieni bi
yankpaakaanu a juana kani ki gedi ki ban lingi
yua n yaadi yeni? 13 N waani yi i moamoani, o
ya la o kuli, o baa mangi o pali boncianla kelima
laa pia po ki cie yaa piiyiadi n peyiadi n ki yaadi
yeni. 14 Li tie yeni leni yi Baa yua n ye tanpoli,
waa bua ke a bonwaala na siiga baa yendo n
yaadi. 15 A lielo ya tieni ti tuonbiadi, gedi, fini
leni wani yi lie lie, ki waani o o tagili. O ya tuo a
tundi, a ga a lielo yeni. 16 Ama o yaa tuo a tundi,
han taa yendi yaaka niba lie ke mi maama kuli n
kadi seedinba lie yaaka seedinba taa yaa n ̃oabu
nni. 17 O ya yie kaa cengi ba mo, han waani

Kilisiti n yini yaaba taanli. O ya yie kaa cengi
Kilisiti n yini yaaba taanli moko, han yaa nua o
nani o nilamo leni o lubigaalo yeni. 18N waani yi
i moamoani, yin baa loli handuna nni kuli, li baa
loli tanpoli po, yin baa lodi yaala mo handuna
nni kuli, li baa lodi tanpoli po. 19N go waani yi, i
niinni niba lie yaa taani n ̃oabu ki mia yaala kuli
handuna nni. N Baa yua n ye tanpoli baa pa ba
la. 20 Kelima niba lie bi niba taa yaa taani n yeli
nni, n ye bi siiga. 21 Lani Pieliden nagini Jesu
kani ki yedi o: N Diedo, n lielo ya tudi npo, n
baa tieni opo sugili hali taalima ha? Hali taalima
lele bi? 22 Jesu den goa ki yedi o: Mii yedi a hali
taalima lele ka, ama n yedi a piilele hali taalima
lele. 23 Kelima tanpoli diema tie nani ya bado n
den bua o naacenba n waani o ban kubi opo ya
ligi maama fuuli. 24Wan den cili ki coadi yua kuli
n kpendini yaa ligi, bi den cuani o kani yendo ke
o pia li panli ke li tie ligiciami. 25Wan ki den pia
liba ki baa pa laa panli yeni, o canba den ban
kuadi o, wani o pua leni o bila leni wan pia yaala
kuli, ke li panli n gbeni. 26O naacemo den gbaani
o nintuali ki yedi: Canba, juuni npo n baa pa ha
likuli. 27Mi nihima den cuo o canba laa naacemo
po ke o puni o sugili o panli kuli po ki cedi wan
gedi. 28 Laa naacemo n den ñani, o den tuogi o
lieba siiga yendo yua n den kubi opo kujapiena
kobiga. O den bibi o ki cuo o niali ki yedi o: Pa
nni n panli. 29 O lielo yedi den gbaani o taana
kani ki mia o sugili ki yedi: Juuni npo, n baa pa
ha. 30 Ama waa den bua ki tieni opo sugili o den
taa o ki ban kuani o li kadidieli nni hali wan baa
pa o panli kuli ki gbeni. 31O lieba n den laa wan

tieni yaala kuli, bi pala den biidi boncianla. Bi
den gedi ki ban togidi bi canba yaala n tieni kuli.
32 Lanwani bi canba den yini o naacemo yeni ki
yedi o: O naacenbiado na, n den cabi a leni a
panli kuli kelima a den mia nni. 33 Laa pundi ke
fini mo n gbadi o lielo po mi nihima nani min
gbadi apo maama yeni? 34O canba pali den beni
boncianla. O den teni o li kadidieli jiidikaaba
ban faligi o hali wan pa o panli kuli ki gbeni.
35 Jesu den juodi ki yedi: N Baa yua n ye tanpoli
baa soani yi moko yene, yi siiga yua n kaa puni
o lielo sugili leni payenli.

Dianciamou 19
1 Jesu n den maadimaadi laa maama kuli ki

gbeni, o den fii ki ñani Galile diema nni ki gedi
Jude tinga yaaga n ye Judena kpenu kandima.
2Ku niligu den hua o. O den paagi a yiama likani.
3 Falisieninba den tuogi o ki dia o ku madiagu ki
yedi: Naani li balimaama tuo o joa n ñani o pua
lan tie yaala kuli po bi? 4 O den goa ki yedi: Yii
cogi ke mi cilima o Tagido den tagi o joa leni o
pua? 5 Li go yedi: Li tie lani yaa po ke o joa baa
ña o baa leni o naa kani ki taani leni o pua, bani
niba lie yeni n tua gbannanyendi. 6 Yeni, baa go
tie niba lie ka, bi ji tie yende. U Tienu n taani
yaala, o nisaalo n da paadi la. 7 Bi den yedi o: Be
yaa po ke Musa nan den bili li balimaama nni ke
o joa n teni opua li poñatili ki ñani o? 8 O den
goa ki yedi: Li tie kelima yi pajuaga po ke Musa
den tuo ke yin yaa ñandi yi puoba. Ama hali
handuna tagima yogunu laa den tie yeni. 9Mini,



Matio Dianciamou 19:10 l Matio Dianciamou 19:22

n waani yi ke yua n n ̃ani o pua ke laa tie kelima
mi conconma po, ki go taa potoa kuli, o conbi.
10 O hoadikaaba den yedi o: Li ya tie yeni o joa
leni o pua siiga, laa hali o joa n taa pua. 11 O
den goa ki yedi ba: Bi niba kuli ka baa fidi ki ga
laa maama, kali U Tienu n puni yaaba li paalu
bebe. 12 Kelima bi tianba ye ki tie moagilimu
kelima bi mali ki tie yeni, bine mo tua moagilimu
kelima bi niba n tieni ba la, bine mo tua yeni
kelima tanpoli diema po. Yua n baa fidi ki ga
laa maama, wan ga. 13 Li yaa puoli bi niba Jesu
kani a biwaala ke wan maani o nii bipo ki go
jaandi bipo. Bi hoadikaaba denfuni leni yaaba n
kpendinni ba. 14Ama Jesu den yedi: Cedi mani a
biwaala n cua n kani ki da deli ba, kelima tanpoli
diema tie yaaba n tie nani a biwaala yeni yaa po.
15 O den maani o nii bipo ki fii ki fuadi likani.
16 O joa den cua Jesu kani ki buali o: Canba, n
baa tieni be yaa bonhanle ki baa yaa miali n kan
gbeni? 17 Jesu den goa ki buali o: be yaa po ke
a buali nni yaala n hani po? Yendo bebe n ye ki
hani. A ya bua ki baa yaa miali n kan gbeni, han
yaa tiendi li balimaama n bili yaala. O den buali
o: Lile. 18 Jesu den goa ki yedi o: Han da kpa o
nilo, han da conbi, han da tieni mi seedifaama,
han da su. 19Han jigini a baa leni a naa, ki go bua
a nisaalilielo nani han bua a yuli maama yeni.
20O jawaalo yeni den yedi o: N kubi lankuli. N go
poadi be? 21 Jesu den yedi o: A ya bua ki yaa hani
cain, han gedi ki ban kuadi han pia a luoda li ligi,
lane a baa pia halimani tanpoil po. Lani, han cua
ki hoadi nni. 22 O jawaalo yeni n den gbadi laa

maamna, o den tagini ki ban caa leni li pabiidili
kelima o halimano den yaba. 23 Lane Jesu den
yedi o hoadikaaba: N waani yi i moamoani, li
baa pa boncianla o piado po wan kua tanpoli
diema nni. 24 N go yedi yi, ku yuoyuogu n tagini
mi kpalipienbonma nni dingi ki cie o piado n kua
U Tienu diema nni. 25 Bi hoadikaaban den gbadi
lani, li den paki ba boncianla ke bi yedi: Li yaa tie
yeni, hme nan baa fidi ki tindi? 26 Jesu den diidi
ba ki yedi: Bi nisaaliba n kan fidi la, ama U Tienu
wani fidi li bonla kuli. 27 Lanwani Pieli den yedi
o: Diid ki la, ti den ha likuli ki hoadi a. Li nan baa
tua tipo lede? 28 Jesu den goa ki yedi ba: N waani
yi i moamoani, li bonla kuli ya goa ki pandi yaa
yogunu, ke o Joa Bijua mo kali o bali kalikaanu
po leni ti kpiagidi kuli, yinba yaaba n hoa nni,
yi mono baa kali piiga n bali kalikaani lie po ki
jia Isalele piiga n buoliedi buudi. 29 Yua mo n
fii ki ha o diena, yaaka o naataanjaba, yaaka o
naataanpola, yaaka o baa, yaaka o naa, yaaka o
bila, yaaka o kuani kelima n yeli po, o baa baa
likuli taalima kobiga kobiga, ki go baa yaamiali n
kan gbeni. 30Ama liiga yaaba siiga boncianla baa
tua puoli yaaba, puoli yaaba siiga mo, boncianla
baa tua liiga yaaba.

Dianciamou 20
1 Yeni de, tanpoil diema tie nani yaa koadaano

n den ñani ku tasoanpanpangu ki baa taa bi
tuonsoanba o duven tiidi kuanu tuonli po. 2Wani
leni bani den maadi ki dagini ke o baa pa ba
kujapinyeli-yenli daali kuli. Li yaa puoli o den
cedi ke bi gedi o kuanu po. 3 Ki yenga n den

paagi ke o go ñani, o den laa nitoaba ke bi ye
ki daaga nni kaa tuuni liba. 4 O den yedi ba:
Yi mo n gedi mani n kuanu po, n baa pa yi
lan dagidi. 5 Bi den gedi. O go den ñani u
yensiinu leni li yenlebidli kuli ki go tieni yeni.
6 Ki yenga n bua ki kua yaa yogunu, o den ñani
ki laa nitoaba ke bi se ki daaga nni. O den buali
ba: Be yaa po yo ke yi tundi ki se ne kaa tuuni
liba? 7 Bi den goa ki yedi: Li tie oba naa taa
ti tuonle. O den yedi ba: Yi mo n gedi mani n
kuanu po. 8 Halimaali n den pundi, o koadaano
den yedi tuonsoanjiido: Yini bi tuonsoanba na
ki pa ba bi pani, ki cili leni yaaba n yuandi ki
kua, ki ban juodi yaaba n kpa kua. 9 Yaaba n
den kua ke ki yenga bua ki kua yeni den cua ki
ga kujapienyenli-yenli. 10 Yaaba n den kpa kua
mo den cua ki tama ke bi baa ga ki cie yeni,
ama bimoko den ga kujapienyenli-yenli. 11 Ban
den ga, bi den yenbidiyenbidi o koadaano po.
12 Ki tua: Yaaba n yuandi ki kua, soani u yogunu
waamu bebe, ke a nan taani ki pani bani leni
tinba kuli yenma, tinba yaaba n tundi ki tuuni
ki yenbiadiga nni ki laadi fala. 13 O koadaano ki
yedi bi siiga nni yendo: N danli, mii tudi apo. Tii
bi maadi ki dagini ke n baa pa ha kujapienyenli
kaa? 14 Ga han die yaala ki fuadi likani. N bua
ki pa yua n yuandi na nani min pani a maama.
15 Mii pia u sanu ki tieni min die yaala min bua
maama yoo? Li nunponli cuo ha kelima min
hani yeni yoo? 16 Jesu den juodi ki yedi: Yene
ke puoli yaaba baa ti tua liiga yaaba, liiga yaaba
mo baa ti tua puoli yaaba. 17 Jesu n den do ki

caa Jelusalema leni bi piiga n niliedibba, o den
piadi leni ba. Li cenli siiga o den yedi ba: 18Cengi
mani, ti do ki caa Jelusalema. bi baa cuo o Joa
Bijua ki teni o bi kopadicianba yudanba leni li
balimaama bangikaaba nuu nni. Bi baa jia o ti
buudi ki bili ke ban kpa o. 19 Bi baa teni o bi
nilanba nuu nni ban ñuadi o, ki pua nni i baliji,
ki kpa ki tabini nni li dapoanpoanli po. Ama li
dantaali daali o baa fii bi tinkpiba siiga. 20 Li yaa
puoli Sebede bijaba naa den nagini kani leni o
bila yeni, ki gbaani o niutuali ki baa mia o bi
miabu. 21 Jesu den buali o: A bua be? O den
goa ki yedi o: N bua han bili ke a yaa ban kali
ti gbandi po yaa yogunu, n bilieda na n yaa ka
yendo a jienu, yendo mo a ganu. 22 Jesu den goa
ki yedi: Yii bani yin miadi yaala. Yi baa fidi ki ño
min baa ño yaa tadiñokaaga bi? Bi den yedi o:
Ti baa fidi. 23 O den goa ki yedi ba: Moamoane
ke yi baa ño min baa ño yaa tadiñokaaga, ama ki
kaani o nilo n jienu yaaka n ganu, laa hoa mini, li
tie n Baa n bili la yaaba yaa po yo. 24Hoadikaaba
piiga yaaba n sieni n den gbadi lani, bi pala den
beni bi naataanliediba yeni po. 25 Jesu den yini
ba ki yedi: Yi bani ke yaa nibuolu n kaa tie
Jufinba batieba mabindi ba, bi paatieba mo die
ba leni u paalu. 26Lan da tie yeni yinba yaa siiga.
Yi siiga yua n bua ki tua niciamo kuli, wan tua yi
naacemo. 27 Yua mo n bua ki tua liiga yua kuli,
wan tua yi yonbo. 28 Lani n tie o Joa Bijua n cua
ki tiendi maama. Laa tie nitoaba n ya tuuni opo
ka, ama ke wan yaa tuuni nitoaba po, ki go pa
o miali ki kpe, ki da ki faabi bi niba boncianla.

29 Jesu leni o hoadikaaba n den ña Jeliko dogu
nni, yaa niligu n yaba den hoa o. 30 Juama lie den
ka u sankunu. Ban den gbadi ke Jesu tagini ki
pendi, bi den tangi: Ti Daano, Dafidi Bijua, gbadi
tipo mi nihima. 31 Ku niligu den funi leni ba ki
yedi ke ban suo, ama bi go den tangi ki pugidi: Ti
Daano, Dafidi Bijua, gbadi tipo mi nihima. 32 Jesu
den sedi ki yini ba ki buali: Yi bua min tieni yipo
be? 33 Bi den goa ki yedi: Ti Daano, ti bua han
pa ti ti nuni n ya nua. 34Mi nihima den cuo Jesu
ke o sii bi nuni. Lanyogunu ni nuni go den nua
ke bi hoadi o.

Dianciamou 21
1 Jesu leni o hoadikaaba n den nagidi

Jelusalema, ki pundi Betifaje dogu nni, ki kuu O
life Tiidi juali, o den soani hoadikaaba lie 2 ki
yedi ba: Suagi mani ya dobiga n ye yi liiga na. Yi
ya ban pundi ya yogunu, yi baa la ke o hunñua
luo ki se leni o biga. Yin lodi ki cuani ba npo
ne. 3 Nilo ya yedi yi liba, yin goa ki yedi o: Ti
Daano n bua ba. Tontoni o baa cedi yin cuani ba.
4Lankuli den tieni ke o sawalipualo n den pua ya
sawalo n tieni: 5Waani mani Siyono dogu yaaba
ke bi bado kpendi bikani na. O dingi boncianla,
ki jagi o hunbo, Li tie hunbisaagili, o hunñua yaa
biga. 6 Bi hoadikaaba den gedi ki ban tieni Jesu
n waani ba maama. 7 Bi den cuani o hunñua
leni li hunbisaagili ki maani bipo bi tiadi ke Jesu
jagini. 8 Ku niligu siiga bi tianba boncianla den
ladi bi tiadi u sankunu nni, bi tianbamo den pedi
i tibensoangi ki ladi u sankunu nni. 9 Yaa niligu
n ye Jesu liiga leni yaagu n hoa o puoli kuli den

kpaani ki tua: Dafidi Bijua n baa ti pagidi. U
Tienu n seligi yua n kpendi wani o Diedo yaa
yeli nni. U Tienu yua n ye hali tanpojoma n
baa ti pagidi. 10 Wan den kua Jelusalema, li den
paki u dogu nni yaaba kuli ke bi tua: One tie
hme? 11 Ku niligu den goa ki tua: Li tie Jesu,
o sawalipualo, Galile ya Nasaleti yua. 12 Jesu
den kua U Tienu diegu nni ki deli ki ñani yaaba
n kuadi leni yaaba n da kuli lienni, ki tudi ki
luni bi ligilebidiba kpagidi leni a kpaajekuada
bonkalikaala. 13 O den yedi ba: Li diani: Bi baa
yi n diegu i jaandi diegu. Ama yinba wani teni
li tua a concona wuonkaanu. 14 A juama leni
a diama den nagini o kani U Tienu diegu nni
ke o paagi ba. 15 Ama bi kopadicianba yudanba
leni li balimaama bangikaba n den laa wan tieni
ya bonlidikaala yeni, ki gbadi ke a bila kpaani
U Tienu diegu nni ki tua: Dafidi Bijua n baa ti
pagidi, Dafidi Bijua n baa ti pagidi, bi pala den
beni boncianla. 16 Bi den yedi o: A gba ban
maadi yaala? Jesu den goa ki yedi ba: Mm.
Naani yi daa cogi ya maama n tie na: A teni ke
o binwaala leni yaaba n daa haani kuli pagi a
honhanla? 17 Jesu n den fii bikani, o den n ̃ani u
dogu nni ki gedi ki ban duani Betani. 18 Wan
den goa u dogu ku tasoanpanpangu, mi koma
den cuo o. 19 O den laa bu kankanbu u sankunu
ki jadi ki gedi bukani. Ama waa den laa pu
bupo kali ti faadi bebe. O den yedi bu: Han
dan go luoni pu kuli hali abada. Lanyogunu bu
kankanbu den kuodi. 20 O hoadikaaba den la
lani, li den paki ba ke bi buali o: Be n teni ke
bu kankanbu kuodi tontoni nanda? 21 Jesu den

goa ki yedi ba: N waani yi i moamoani, yi ya
pia li dandanli ki naa maliti yi pala nni ke li
baa tieni bi li kan tieni, yi baa tieni ki cie min
tieni bu kankanbu na yaala. Baa yi ya yedi li
naa juali: Fii ki ban lu a yuli mi ñincianma nni,
li baa tieni. 22 Yin baa jaandi ki mia yaala kuli
leni li dandanli, yi baa baa la. 23 Jesu n den kua U
Tienu diegu nni ki bangi bi niba, bi kopadicianba
yudanba len i Jufinba nikpeliba kuli den cua ki
yedi o: Li laa bali yaa po yo ke a tiendi li naa
bonla? Hme puni a laa bali? 24 Jesu den goa ki
yedi ba: N moko baa buali yi bonyenla. Yi ya
waani nni, n moko baa waani yi ya bali yaa po
ke n tiendi laa bonla. 25 Jan n den batisi bi niba
yeni, o den baa li bali tanpoli po bi, bi nisaaliba
kane? Bi den juogi bi siiga ki yedi: Ti ya yedi
ke o den baa li tanpoli po, o baa yedi ti: Be yaa
po ke yii den daani o maama? 26 Ti yaa yedi: Bi
nisaaliba yaa kane, ti jie ku niligu, kelima bikuli
nua ke Jan den tie sawalipualo. 27 Lani yaa po bi
den goa ki yedi Jesu: Tii bani ba. O den yedi ba:
N moko kan waani yi yaa bali yaa po ke n tiendi
laa bonla. 28 Yi tama be? O joa den pia bijaba
lie. O den yedi o bijakpelo: N bijua, gedi ki ban
soani dinla n duven tiidi kuanu nni. 29O den goa
ki yedi o baa: mii caa. Ama lan den yen waamu
o den lebidi o yama ki gedi. 30 Laa joa den yedi o
bijalielo mo yeni. Wani mo den goa ki yedi o: N
Daano n baa gedi. Ama waa den gedi. 31O leepo
n tieni o baa n bua yaala? Bi den goa ki yedi o: O
bonkpelo te. Lane Jesu den yedi ba: N waani yi
i moamoani, bi lubigaaba leni a poconcona baa

kua yi liiga U Tienu diema nni. 32Kelima Jan den
cua yikani ki wangi yi mi teginma sanu maama,
ama yii den tuo ki hoadi o maama. Bi lubigaaba
leni a poconcona den tuo o maama, ama yinba
n den la lani, yii den yuandi ki lebidi yi yama ki
daani o maama. 33 Go cengi mani kpanjatoama.
O diedaano den ye ki hu o duven tiidi kuanu.
O den kpa li nagili ki lindi u, ki gbini ku buogu
ku tangu po ban baa hanbidi duven naankani.
Ki go paani li pagili o duven tiidi siiga. Lani o
den guuni o kuanu bi koaguudiba, Ki fii ki gedi u
dogu. 34 Li bonluonkaala n den beni ya yogunu,
o den soani o naacenba bi koaguudiba kani ke
ban gaa o kuanu bonluonkaala. 35Bi koaguudiba
den cuo o naacenba ki pua yendo ki kpa one,
ki lugidi o taalo mo a tana. 36 O koadaano yeni
go den soani naacentoaba, yaaba n yaba ki cie
bi kpiaba. Bi koaguudiba den soani bani mo
nani ban den soani bi kpiaba maama. 37 Lani
o den yuandi ki soani o bijua bikani ki yedi: Bi
baa fangi n bijua wani. 38 Ama bi koaguudiba
n den la o bijua, bi den yedi biyaba: One n tie
o faajielo. Cedi tin kpa mani ki diedi o faali.
39 Lani bi den cuo o ki n ̃ani o u kuanu puoli po
ki kpa o. 40 Yeni o koadaano ya ti cua daa, o
baa soani laa koaguudiba lede? 41 Bi den goa ki
yedi o: O baa bolini laa nibiadiba ya bolinma n
bia, ki go guuni o kuanu nitoaba, yaaba n baa
tendi o kuanu bonluonkaala li yogunu ya pundi.
42 Jesu den yedi ba: Naani yi daa cogi i Diani nni
ya maama n tie na? Bi tanmaaba n den yie ki
luni ya tanli tua li tanpuuli tanjigi. Likuli ñani o

Diedokani, li tie bonlidikaala ti nuni po. 43 Lani
yuaa po n waani yi, bi baa ga yikani U Tienu
diema, ki teni ya nibuolu n baa baadi mipo li
bonluonkaala. 44 Yua n baa laa tanli po kuli baa
kuakua, lin baa yua yaa po mo baa tua wagima.
45 Bi kopadicianba yudanba leni Falisieninba n
den gbadi Jesu n puapua yaa kpanjama, bi den
bandi ke o maadi leni bane. 46 Baa ke bi den
moandi ki baa cuo o, bi den jie ku niligu kelima
ku den nua ke Jesu tie sawalipuale,

Dianciamou 22
1 Jesu go den pua ba mi kpanjama ki yedi:

2 Tanpoli diema baa tie nani yaa bado n den
hanbi o bijua potaajiema. 3 O den soani o
naacenba ban yini wan den yini yaaba laa
potaajiema po, ama bi den yie baa cua. 4 O go
den soani naacentoaba ki yedi: Yin waani mani
min yini yaaba ke n hanbi mi jiema ki gbeni, ki
kodi n ne leni n yanwubiditi ki hanbi ki gbeni.
Ban ji cua mi potaajiema po ne. 5 Ama wan den
yini yaaba yeni den fali o yiinu, ki fii ki gedi bi
kaani, one n gedi o kuanu po, one mo o kpendu,
6 yaaba n sieni mo den cuo o naacenba ki fiagi
ba ki kpa ba. 7O bado pali den beni boncianla ke
o soani o toatieba ke bi kpa laa nikpaba kuli ki
sia bi dogu. 8 Lanwani o den yedi naacentoaba:
Mi potaajiema hanbi ki gbeni, ama min den yini
yaaba naa pundi ki je ma. 9 yin gedi mani ya sani
n pia bi niba boncianla nni ki yini yin la yaaba
kuli ban cua mi potaajiema po. 10 bi naacenba
yeni den kua i sani nni ki taani ban laa yaaba
kuli, bi nibiadiba leni bi nihanba kuli, yeni mi

potaajiema dieli den gbie bi niba. 11 O bado n
den kua ke o baa la yaaba n cua o yiini, o den la
niyendo ke waa la mi potaajiema ya tiadi. 12 O
den yedi o: N danli, a tiani lede ki kua ne kaa la
mi potaajiema ya tiadi? O joa yeni naa den baa ki
guani o liba kuli. 13 O bado den yedi naacenba:
Loli mani o taana leni o buadi ki lu o niinnpo
li biigili nni, a bubula leni mi ñincegima n baa
ye naankani. 14 Jesu den juodi ki yedi: Ban yini
yaaba yaba, ma ban gandi yaaba wa. 15 Lanwani
Falisieninba den fii ki foagidi ki ban juogi ban
baa tieni maama ki dia Jesu ku madiagu ki cuo
o. 16 Bi den soani o kani bi hoadikaaba leni o
bado Elodo ya buakaaba ke bi yedi o: Canba, ti
bani ke a tie moamoandaano, ki bangi bi niba
U Tienu sanhoadima leni i moamoani, haa jie
oba kuli, haa gagidi kelima bi niba n nua ke o
tie maama po. 17 Lani yaa po waani ti amo n sua
yaala. Naani li pia u sanu tin pa Loma badiciamo
Sesa li lubili bi, bi laa pia? 18 Jesu den bani bi
nunfanbiadibu ki goa ki buali ba: Yinba pala lie
danba ne, be n teni ke yi dia nni ku madiagu
yeni? 19 Min la yin baa pa yaa ligi li lubili yeni?
Bi den teni o li kujapienli. 20O den buali ba: Hme
yaa nannanli leni hme yaa diani nne? 21 Bi den
goa ki yedi o: Sesa yaali yo. Lani o den yedi ba:
Lanwani, pa mani Sesa, yaala n tie Sesa yaala,
ki pa U Tienu mo, yaala n tie U Tienu yaa yaala.
22 Ban den gbadi o maguankaama, li pakili den
cuo ba ke bi den fii ki ñani o kani ki ban caa.
23 Landaali goga, Sadusieninba, yaaba n tua ke
bi tinkpiba fiima ki ye, bi tianba den cua Jesu
kani ki buali o i naa buali: 24 Canba, Musa den

yedi: O nilo ya kpe kaa pia biga, o waalo n taa o
kpepuoli ki baa o ciamo po u buolu. 25 To, ti siiga
nni jaba lele den ye ki taa baayendo. O bonkpelo
den taa o pua ki kpe. Wan ki den baa buolu yeni,
o waalo den taa o kpepuoli. 26 Wani o bonlielo
yeni moko den kpe kaa baa buolu, ke o bontaalo
moko taa laa pua ke li tientieni yeni ki yaa caa
hali o bonleleelo. 27 Bikuli n den kpekpe, o pua
mo den yuandi ki kpe. 28 Lanwani, bi tinkpiba
fiima yogunu, bani bonba lele yeni siiga, o pua
yeni nan baa tie hme yaa yua yo? Kelima bi
niinni yendo yendo kuli den taa o ke o tua o
pua. 29 Jesu den goa ki yedi ba: Yi tudi kelima
yii bani i Diani, yii bani U Tienu paaciamu mo.
30 Kelima bi tinkpiba fiima yogunu, bi jaba kan
go taa puoba, puoba mo kan go kuni jaba, bi baa
tie nani malekinba yeni tanpoli po. 31 Yaala n
tie bi tinkpiba fiima yaa maama fuuli po mo,
naani yii cogi U Tienu n yedi yaala ne: 32 N
tie Abalahama Tienu, Isaaka Tienu leni Jakobo
Tienu? To, U Tienu mo naa tie a kpiema Tienu
ka, o tie yaaba n fo yaa Tienu yo. 33Ku niligu den
gbadi Jesu bangima ke li paki ba. 34 Falisieninba
n den gbadi ke Jesu mubini Sadusieninba ñoana,
bi den taani o kani. 35 Bi siiga nni yendo yua
n tie li balimaama bangikaciamo den buali o ki
bua ki dia ku madiagu ki yedi o: 36 Canba, li
balimaama nni mile n cie? 37 Jesu den goa ki
yedi o: Han bua o Diedo a Tienu leni a pali kuli,
leni a miali kuli, li 38balimaama nni mine n cie ki
tie li mayuli. 39Yaama n hua ma mo ki naani leni
ma tie mine: Han yaa bua a nisaalilielo nani han

bua a yuli maama yeni. 40 Li balimaama leni bi
sawapuaba maama kuli maa laa maliedima po
yo. 41 Falisieniniba n den taani, Jesu den buali
ba: 42 Yi tama be yo U Tienu n Gandi Yua po?
Bi den goa ki yedi o: O tie Dafidi bijua. 43 Jesu
den yedi ba: Li yaa tie yeni, li nan ga lede ke
mi Fuoma den teni ke Dafidi maadi o maama ki
yini o o Diedo, wan den yedi: 44 O Diedo den
yedi n Diedo: Kali n jienu po hali min baa guli
a yibalinba han hmaa ba. 45 Dafidi oba yini o
o Diedo, li nan go ga lede ke o tie Dafidi bijua?
46oba kuli ki den fidi ki guani Jesu baamayenma.
Hali landaali mo oba kuli ki den pia papaali ki go
buali o buali ba kuli.

Dianciamou 23
1 Li yaa puoli Jesu den maadi leni ku niligu

leni o hoadikaaba ki yedi: 2 Li balimaama
bangikaaba leni Falisieninba pia li bali ki bangi
Musa n den soagini yaa balimaama. 3 Lanwani
yin yaa tuodi ki tiendi ban yedi yi yaala kuli.
Ama yin da tuuni ki togidi bi bontienkaala,
kelima bi maadi ki naa tiendi. 4 Bi luo a
tugikpiaga ki tungi bi niba ki naa bua ki sii baa
leni bi nubili. 5 Bi tiendi bi bontienkaala kuli
ke bi niba n la. Yeni yaa po yo ke bi yabindi
bi bonyilikaala, ki go foagidi bi liadicuadi. 6 Bi
ya gedi mi jecianma kani bi lingi ki kali yaa
kaani n gagidi, ki go bua ki ya ka i niciankali-
kaani li balimaama bangima diena nni. 7 Bi bua
bi niba n ya fuondi ki kpiagidi ba mu daamu
nni, ki go yaa yi ba canba. 8 Ama yinba, yin da
cedi ban ya yi yi: Canba. Kelima yendo bebe

n tie yi canba, yikuli mo tie kpiiba leni yaba.
9 Yin da yini oba ki tinga nni yi baa, kelima
yendo bebe n tie yi Baa, wani yua n ye tanpoli.
10Yin da cedi ban yaa yi yi: Cabaanciamo, kelima
yendo bebe n tie yi cabaanciamo, lani n tie U
Tienu n Gandi Yua. 11 Yi siiga nni yua n tugi
li yuli baa tie yi naacemo. 12 Yua n fiini o yuli
kuli, U Tienu baa jiini o, yua n jiini o yuli mo
kuli, U Tienu baa fiini o. 13 Fala baa ye leni yi,
yinba li balimaama bangikaaba leni Falisieninba
pala lie danba, kelima yi luoni tanpoli diema
kuama nitoaba po. yii kua yiba, yaaba n bua
ki kua mo, yi kan cedi ban kua. 14 Fala baa
ye leni yi, yinba li balimaama bangikaaba leni
Falisieninba pala lie danba, kelima yi fieni a
kpepuona diema ki nan jaandi i jaandifoagi ki
kpali ke yi tie jajaandimoana. Li tie lani yaa
po, yi yaa buudi cuonu baa bia ki cie. 15 Fala
baa ye leni yi, yinba li balimaama bangikaaba
leni Falisieninba pala lie danba, kelima yi duodi
mi n ̃incianma ki gaandi ki tinga ki bua ki ban
baa baa niyendo wan tua yi hoadikoa. Ama o
ya tua yi hoadikoa yeni, yi yen teni wan tua ku
fantanbuogu yua ki yaa ji bia ki cie yi taalima lie.
16 Fala baa ye leni yi, a gobidika-juama na, yinba
yaaba n yedi: Yua n poli leni U Tienu diegu, li
kan cuo o, ama yua n poli leni U Tienu diegu nni
yaa wula, li baa cuo o. Bi yanluodanba leni a
juama ne, li leepo n cie liyali, wula yeni bi U
Tienu diegu nni yaa wula, li baa cuo o. 17 Bi
yanluodanba leni a juama ne, li leepo n cie liyala,
wula yeni bi U Tienu diegu yaala n gagidi ki

hanbi laa wula yo? 18 Yi go yedi ke o nilo ya
poli leni li padibinbinli, li kan cuo o, ama yua
n poli yaa padili n ye li padibinbinli po, li baa
cuo o. 19 Yinba, a juama ne, li leepo n cie li yali,
li padili yeni bi li padibinbinli yaali n gagidi ki
hanbi li padile? 20 Yua n poli leni li padibinbinli
poli leni lini, leni yaala n maa lipo kuli. 21 Yua n
poli leni U Tienu diegu poli leni lini, leni wani
U Tienu yua n ye li niinni. 22 Yua n poli leni
tanpoli, poli leni U Tienu bali kalikaanu leni wani
U Tienu yua n ka upo kuli. 23 Fala baa ye leni
yinba li balimaama bangikaaba leni Falisieninba
pala lie danba, kelima yi coadi yaa kpinfaadi
n yi mendi leni anedi leni kumini ki ñandi li
dim, ama yi fali li balimaama nni yaala n pia
mayuli ki cie, lani n tie ki ya tiendi yaala n tiegi,
ki ya gba mi nihima, ki ya go tie nidugikaaba
mo. Lani n tie yin bi pundi ki ya tiendi yaala,
ki nan da cedi yaala n sieni mo. 24 Yinba a
gibidika-juama ne, yi gaadi ki n ̃andi ki siiga, ki
nan nali ku yuoyuogu. 25 Fala baa ye leni yinba
li balimaama bangikaaba leni Falisieninba pala
lie danba, kelima yi yen huudi ki tadiñokaaga
leni ki taditialiga puoli po, ke mu tugu nni nan
gbie leni yin fenli yaala yi bonbuaka-biadila po.
26 Fini o Falisieni-juamo, kpa hanbi yaala n ye ki
tadiñokaaga leni ki taditialiga tugu nni, lanwani
mu puoli po moko baa hani. 27 Fala baa ye leni
yinba li balimaama bangikaaba leni Falisieninba
pala lie danba, kelima yi tie nani ban pendi
yaa kakula ke a hani boncianla bi niba nuni
po, ama ke a tugu nni nan gbie a tinkpikpaba

leni joagindi buoli kuli. 28 Yi moko tie yeni,
bi niba nuni po yi hani, ama yi pala nni gbie
leni i boandi leni mi biadima. 29 Fala baa ye
leni leni yinba li balimaama bangikaaba leni
Falisieninba pala lie danba, kelima yi maa bi
sawalipuaba po yaa kakula n hani, 30 ki hanbidi
bi niteginkaaba mo yaa kakula, ki nan yedi: Ti
ya den ye ti yaajanba n den ye yaa yogunu, ti
kan den taani leni ba ki kpa bi sawapualiba ki
wuli bi soama. 31 Yi tiendi yi yula po seedi ke yi
tie yaaba n den kpa bi sawalipuaba. 32 Lanwani,
suagi mani ki dudi yi yaajanba n den cili ki
tiendi yaala. 33 Yinba, i we, u waalabibuolu
ne, yi baa tieni lede ki sani ki faabi leni ku
fantanbuogu cuonu? 34 Li tie lani yaa po ke n
tuuni yipo bi sawalipuaba, bi yanfodanba leni
U Tienu laabaalihamo wangikaaba. Yi baa kpa
bine, ki joani bine a dapoanpoana po, ki pua
bine i baliji li balimaama bangima diena nni,
ki yaa hoa ki wangi bine fala ban kua ya dogu
nni kuli, 35 ke yaaba n ki den pia tagili soama
yaama n den wuli ki tinga nni kuli, ki cili o
niteginkoa Abela soama, ki pundi hali Belekia
bijua Sakali yaa soama yin den kpa yua U Tienu
diegu nni u kaangagidihamu leni li padibinbinli
siiga yeni kuli baa jiidi yi yaa yula po. 36 N
kadi ki waani yi ke lani kuli baa jiidi moala niba
yula. 37 Jelusalema, Jelusalema, fini yua n kpa
bi sawalipuaba, ki lugidi U Tienu n tuuni a kani
yaaba a tana ki kpaani ba, taalima ha yo ke n den
bua ki gobidi ki taani a bila nani o kooñua n yen
hoagini o koobila o fiabi nni maama, ama a naa

den bua. 38 Lanwani bi baa yi a diegu diegbengu.
39 N waani yinba Jelusalema yaaba, yi kan go la
nni hali yin baa ti maadi n maama yaa yogunu ki
yedi: U Tienu n seligi yua n kpendi wani o Diedo
yeli nni.

Dianciamou 24
Jesu n den ñani U Tienu nni ki cuoni ki 1 caa,

o hoadikaaba den nagini ki baa waani o U Tienu
diegu dieciama. 2 Jesu den yedi ba: Yi nua laa
bonla kuli? N waani yi i moamoani, ke baa
tanyenli kan sieni ki yaa maa li lieli po, ke a kuli
naa padi ki baa. 3 Jesu n den ka Olife Tiidi juali po
o hoadikaaba den cua bani bi bebe ki ydi: Waani
ti laa bonla n baa ti cua yaa yogunu, leni yaa
sinankeeni n baa waani ti a cuama leni handuna
juodima yogunu. 4 jesu den goa ki yedi ba: Fangi
mani yi yula ke niloba n da boandi yi. 5Kelima bi
niba boncianla baa ti cua n yeli nni ki yedi: Mini
n tie U Tienu n Gandi Yua. Lani bi baa boandi
bi niba boncianla. 6 Yi baa gbadi ke bi maadi
bu toabu maama, ki go gbadi ke bi maadi bu
toabu laabaalo maama. Da yagi mani yi yama,
kelima laa bonla baa cua tiladi. Ama li da kan
tua mi juodima ka. 7U nibuolu mo baa fii ki tuogi
leni nibuoto, mi diema mo baa fii ki tuogi leni
dietoama. Mi koncianma leni mi tindigibicianma
baa tiendi i kaantiami. 8 Laa bonla kuli da tie
nani u maditugikoanu cilima bebe yene. 9 Laa
yogunu bi baa yaa wangi yi fala, ki kpaani yi. I
nibuoli kuli baa nani yi kelima n yeli po. 10Li baa
tua li tingbali bonla niba boncianla po. Bi baa

janbidi biyaba ki nani biyaba. 11 Bi sawalipua-
faadanba baa fii boncianla, ki boandi bi niba
boncianla. 12 Mi biadima n baa pugini maama
po, niba boncianla buama baa wadi. 13 Ama
yaaba n juuni hali mi juodima baa tindi. 14 U
Tienu diema laabaalihamo ne da baa kpa pundi
handuna kuli nni, ki tua seedi i nibuoli kuli po.
Lani ya pendi mi juodima baa cua. 15 Lanwani
yi ya ti la ke yaa cagindi n baa wudi bi niba
gbani ye u kaangagidihamu nni, o sawalipualo
Danieli n den maadi yaadi ya maama yua n cogi
n kpaagi bonhanla. 16 Laa yogunu yaaba n baa
ye Jude nni n sani ki gedi a juana po. 17 Yua
n ye o doangu yuli po, n da jiidi ki kua deenni
ki baa taa yaa tiadi n ye lienni. 18 Yua n ye o
kuanu po mo n da lebidi ki guani o denpo ki
baan taa o tiayiekaadi. 19 Fala baa ye leni yaa
puoba n punbi, leni yaaba n da haandi la dana
nni. 20 Mia mani U Tienu ke yi nuama n da
tua ku fawaagu yogunu, yaaka mi fuodima daali.
21Kelima fala baa yabidi laa yogunu hali maama
ke o buolu daa tieni ki cili handuna cilima ki
pundi hali moala. O buolu kan go tieni mo. 22 U
Tienu yaa bi wadi laa dana nisaaloba kuli kan
bi tindi, ama kelima wan gandi yaaba po, o baa
wadi laa dana. 23 Laa yogunu nili ya yedi yi:
U Tienu n Gandi Yua ye ne, yaaka: O ye nepo,
yin da daani o maama. 24 Kelima o tuonanda
yaaba n yedi ke bi tie U Tienu n gand yaaba
leni bi sawalipua-faadanba baa fii ki ya tiendi
sinankeenciami leni li bonlidinkaala, hali ke bi
yaa bi baa fidi bi baa boandi baa U Tienu n gandi
yaaba moko. 25 N tuodi ki waani yi laa bonla.

26 Lanwani, bi ya ti yedi yi: O ye li fuali nni, yin
da gedi. Bi ya ti yedi yi: O wuo a diena nni,
yin da daani. 27 Kelima nani mi tañigima n yen
ña puoli ki yendi ki poandi ki gedi hali nintuali
maama, o Joa Bijua cuama baa tua yene. 28 Li
bonkpienla n ye naani kuli, i kaabi baa taani
lankane. 29 Laa dana fala ya pendi yaa yogunu,
ki yenga baa biigi, o hmaalo mo kan go yendi, a
hmabila baa ña tanpoli ki baali, tanpoli paaciami
mo baa digibi. 30Lani, o Joa Bijua sinankeeni baa
doagidi tanpoli, handuna nibuoli kuli baa buudi.
Bi baa la ke o Joa Bijua ye ti tawadi nni ki kpendi
leni u paaciamu leni ti kpiagiciandi. 31 O baa
soani o malekinba leni kakaci ban yaa piebi ki
taani U Tienu n gandi yaaba handuna kaannaadi
kuli nni, ki cili nepo ya bianu ki yaa caa hali
upoyu. 32 Bandi mani bu kankanbu kpanjama
n bangi yaala. Bu beni ya faadi ki cili ki bundi,
yi bani ke ku siegu nagini. 33 Li go tie yeni, yi
ya ti laa bonla kuli, yin bandi ke o Joa Bijua
nagini, ki ye bu bulin ̃oabu kani 34 N waani yi i
moamoani, ke mi naa nifiima kuli kan pendi ke
laa bonla kuli ki tieni. 35Tanpoli leni ki tinga kuli
baa pendi, ama n maama kan pendi hali abada.
36Oba kuli ki bani laa bonla n baa ti cua yaa daali
leni yaa yogunu, baa tanpoli malekinba ki bani,
baa Bijua, kali Baa bebe. 37 Lan den tie maama
Nowe yogunu, li go baa tie yeni o Joa Bijua cuama
yogunu. 38 Hali ki tabolinkaaga n daa den cua,
bi nisaaliba den di ki go ñu, ki taani bi puoba,
ki puuni bi bisiaba bi jaba, hali Nowe n den ti
kua ku ñinbiagu nni yaa daali. 39 Baa den faami

liba kuli po hali ki tabolinkaaga n den ti cua ki
koadi bikuli. Li go baa tie yene o Joa Bijua cuama
yogunu. 40 Laa yogunu niba lie baa ye u kuanu
nni, bi baa taa yendi ki ha yendo, 41 puoba lie
baa naani li naali nni, bi baa taa yendo ki ha o
lielo. 42 Lani yaa po yin yaa gu mani, kelima yii
bani yi Diedo n baa cua yaa daali. 43 Yin bandi
bonhanla ke o diedaano ya bi bani o sugido n
baa cua ku ñiagu yaa yogunu, o baa gu ki kan
cedi wan cibi o dieli. 44 Yeni, yi moko n bogini ki
yaa gu, kelima o Joa Bijua baa cua yin ki daani o
yaa yogunu. 45 Hme n tie yaa naacendugikoa n
pia mi yanfuoma, ke o canba guuni o o ke wan
yaa tendi ba mi jiema li yogunu ya pundi? 46 Li
pamanli ye leni laa naacemo, o canba ya kpeni
ki sua ke o tiendi yeni. 47N yedi yi i moamoani, o
canba baa guuni o o piama kuli. 48 Ama o ya tie
naacenbiado ki yedi o pali nni: N canba waagi
mi kpenma. 49 Ki cili ki poa o naacenlieba, ki di
ki go ñu leni a dan ̃ogaada, 50 laa naacemo canba
baa kpeni wan ki daani o yaa daali leni wan ki
faami yaa yogunu. 51 O baa teni ban pua o hali
ki poagili o, ki gedini o ki ban taani leni pala
lie danba a bubula leni mi ñincegima n baa ye
naankani.

Dianciamou 25
1 Lani yaa po tanpoli diema baa tie nani

powondiana piiga yaaba n den taa bi fidisanmu
ki caa ki baan tuogi o pocaancalo. 2 Bi siiga nni
bonba muu den tie yanpiidanba, bi muu mo n
yaa tie yanfodanba. 3Bi yanpiidanba n den taa bi
fidisanmu, baa den taa kpama ki kubi. 4 Ama bi

yanfodanba wani den taa bi fidisanmu ki go kubi
mi kpama bi sanbuomu nni. 5 o pocaancalo n
denwaagi mi cuama, mi guama den cuo bikuli ke
bi guoni. 6Ku yagisiigu o nilo den kpaani ki yedi:
o pocaancalo kpendi na, gedi mani ki ban tuogi
o. 7 Lane o powandiana yeni kuli den fundi ki
hanbi b i fidisanmu. 8bi yanpiidanba den yedi bi
yanfodanba: Pa ti mani yi kpamawaamu, kelima
ti fidisanmu bua ki gbindi. 9 Bi yanfodanba den
goa ki yedi ba: Li fidi ke mi kan dagidi tinba leni
yinba kuli, gedi mani yaaba n kuadi po ki ban da
yi yula po. 10 Ban den caa yaa yogunu ki baan
da, o pocaancalo den pundi. Yaa powandiana
n bogini den yegi leni o ki kua mi pocaajiema
kani. Bu bulin ̃oabu den luoni. 11 Lan den pugini
waamu, yaa powandiana n sieni den pundi ki
yedi: Canba, canba, luodi tipo. 12 Ama o den goa
ki yedi ba: N waani yi i moamoani, mii bani yi.
13 Lanwani Jesu den juodi ki yedi: Lani yaa po
yin yaa gu mani, kelima yii bani li daali, yii go
bani li yogunu mo. 14 Li go baa tie nani ya joa n
den caa u dogu ki yini o naacenba ki guuni ba o
piama. 15O den teni yendo talininba muu, o lielo
talininba lie, o taalo mo talini yendo, ki huadi
yua kuli n baa fidi maama. Li yaa puoli o den fii
ki gedi. 16 Yaa naacemo n den ga talininba muu
den fii ki ban tieni u kpendu, ki baa talininba
muu ki pugini. 17 Yua n den ga talininba lie
moko den tieni yeni, ki mo baa talininba lie ki
pugini. 18Yuamo n den ga talini yendo bebe yeni
den gedi ki ban gbini ku buogu ki tinga nni ki
wuoni o canba ligi. 19 Lan den waagi boncianla,

bi naacenba yeni canba den ti kpeni ki yini ba,
ban waani o ban kubi opo yaa ligi maama fuuli.
20 Yua n den ga talininba muu yeni den cua leni
wan den baa yaa talininmuudiba yeni ki yedi:
Canba, a den teni nni talininba muu, diidi, n go
baa bi muu ki pugini. 21 O canba den yedi o:
Li hani, n naacendugikoa, a teni ke n dugi apo
li bonwaala po, n baa teni han diedi boncianla.
Cua ki taani ki mangi a pali leni nni. 22Yua n den
ga talininba lie den cua ki yedi: Canba, a den teni
nni talininba lie, diidi, n go baa bi lie ki pugini.
23O canba den yedi o: Li hani, n naacendugikoa,
a teni ke n dugi apo li bonwaala po, n baa teni
han diedi boncianla. Cua ki taani ki mangi a pali
leni nni. 24 Yua n den ga talini yendo bebe mo
den yuandi ki cua ki yedi: Canba, n den bani ke
a pia ki mabinga, ki yendi han kaa buli naani, ki
wodi han kaa lendi naani. 25 Lane ke ti jawaandi
den cuo nni, ke n gedi ki ban wuoni a ligi ki tinga
nni. Ga han die yaala. 26 O canba den goa ki
yedi o: O naacenbiado leni o kpadijedaano ne, a
den bani ke n yendi min kaa buli naani, ki wodi
min kaa lendi naani, 27 li den baa hani han bili
n ligi ku ligidiegu nni, lani, n kpenma yogunu,
n bi baa ga min die yaala leni ti n ̃uadi. 28 Ga
mani o kani o talini yendo yeni, ki teni yua n
pia talininba piiga. 29 Kelima bi baa pa ki pugini
yua n pia kuli o piama n yaa yaba. Ama yua n
kaa pia wani, bi baa ga o kani baa wan pia yaala.
30Lumani yaa naacemo n tie fanma yeni niinnpo
li biigili nni, a bubula leni mi ñincegima n baa
ye naankani. 31 O Joa Bijua ya cua o kpiagidi

nni yaa yogunu, ki yegi leni o malekinba kuli, o
baa kali o balikaanu yu n pia ti kpiagidi po. 32 I
nibuoli kuli baa taani o nintuali. O paadi bine
leni biyaba nani o yankpaalo n paadi i pe leni i
huabi maama. 33 Ki sieni i pe o jienu, i huabi mo
o ganu. 34 Lane o bado baa yedi yaaba n ye o j
ienu: Cua mani ne, yinba n Baa n seligi yaaba, ga
mani wan den hanbi yipo ya diema hali handuna
cilima. 35Kelima mi koma den cuo nni ke yi puni
nni ke n dini, u ñun ̃uulu den cuo nni ke yi puni
nni ke n n ̃uni, n den tie caano ke yi ga n cangu,
36 n den ye mubili ke yi yieni nni, n den yia ke yi
cua ki la nni, n den ye li kadidieli nni ke yi cua
ki fuondi nni. 37 Bi niteginkaaba baa goa ki yedi
o: Canba, ti den la ha be yogune ke mi koma pia
ha ke ti puni a ke a dini? U ñuñuulu den pia ha
be yogune ke ti puni a ke a ñuni? 38 Ti den la ha
be yogune ke a tie caano ke ti ga a cangu? A den
ye mubili be yogune ke ti yieni a? 39 Ti den la ha
be yogune ke a yia, bi ke a ye li kadidieli nni, ke
ti cua ki fuondi a? 40 Lani o bado baa goa ki yedi
ba: N waani yi i moamoani, yaa yogunu ke yi
den tieni la n kpiiba ne siiga baa yua ya kpiagidi
n wa ki cie po, yi den tieni la n yaa po yo. 41 Li
yaa puoli o baa yedi yaaba n ye o ganu: Fuadi
mani n kani, yinba ti solindi yaaba, gedi mani
yaa fantanbuogu n ki pia gbindima po, ban den
gbini ku tuotabigu yudaano leni o yaa malekinba
yaa po. 42 Kelima mi koma den cuo nni ke yii
puni nni ke n dini, u ñun ̃uulu den cuo nni ke yii
puni nni ke n n ̃uni, 43 n den tie caano ke yii ga
n cangu, n den ye mubili ke yii yieni nni, n den

yia ki go ye li kadidieli nni ke yii cua ki la nni.
44 Bani moko baa goa ki yedi: Ti den la ha be
yogune ke mi koma pia ha, bi ke u ñun ̃uulu pia
ha, bi ke a tie caano, bi ke a ye mubili, bi ke a
yia, bi ke a ye li kadidieli nni, ke tii cua ki todi a?
45 O baa goa ki yedi ba: N waani yi i moamoani,
yaa yogunu ke yii den todi yaaba n tie ne siiga
baa yua yaa kpigidi n wa ki cie, yii den todi mine.
46 Bi baa gedi ya fala n ki pia juodima kani, ama
bi niteginkaaba baa gedi ya miali n kan gbeni
yaa kane.

Dianciamou 26
1 Jesu n den maadimaadi laa maama kuli ki

gbeni, o den yedi o hoadikaaba: 2 Yi bani ke
mi pendima jaanma sieni dana lie, ke bi baa
janbi o Joa Bijua ki teni ban cuo o ki joani o li
dapoanpoanli po. 3 Laa yogunu bi kopadicianba
yudanba leni Jufinba nikpeliba den taani bi
kopadicianba bado yua n yi kayifa luolu nni. 4 Bi
den jagi ki baa cuo Jesu leni bu nunfanbu ki teni
ban kpa o. 5 Ama bi den yedi: Lan da tieni mi
jaanma dana nni ke ku fuugu n da ti fii bi niba
siiga. 6 Jesu den ye Betani o kpaado Simono deni.
7Wan den ka u saajekaanu kani ki di, o pua den
cua o kani ki kubi yaa tiagu n tie alibati tanli,
ke li gbie leni ya tulale n pia duncianga. O den
wuli tulale yeni Jesu yuli po. 8 Bi hoadikaaba n
den la lani, bi pala den beni ke bi yedi: Be yaa
po ke o biani yaa tulale n tie na? 9 Bi bi baa fidi
ki kuadi laa tulale yaa dunga n yaba, ki taa li
ligi ki pa a luoda. 10 Jesu den bani ban maadi

yaala ki yedi ba: Be n teni ke yi yagini o pua
yeni yama? Wan tieni npo yaala ne hani. 11 A
luoda ye leni yi yogunu kuli, ama mini wani kan
yaa ye leni yi yogunu kuli. 12Wan wuli laa tulale
n gbannandi po yeni, o tieni la ki bogini nni mi
piinma po. 13 N waani yi i moamoani, ban baa
waani o laabaalihamo handuna nni naankani
kuli, bi baa tiadi ki togidi o pua ne n tieni yaala.
14 Li yaa puoli bi piiga n niliediba siiga yendo, ke
bi yi o Judasa Isikslioto, den gedi bi kopadicianba
yudanba kani ki yedi: 15 Yi baa pa nni be min
janbi o yipo? Bi den su o kujapiena piitaa. 16 Ki
cili lanyogunu o den lingi wan baa baa yaa folu ki
janbi Jesu ki teni ba. 17 Ya dupen n ki pia daliali
jaanma cilidaali, bi hoadikaaba den nagini Jesu
kani ki yedi o: A bua tin gedi lepo ki ban hanbi
mi pendima jaanjiema? 18 O den goa ki yedi:
Kua mani u dogu nni hme hme deni ki yedi o:
Canba yedi daa: N yogunu nagini, baa jaani mi
pendima jaanma leni n hoadikaaba a yaa dene.
19 Bi hoadikaaba den tieni Jesu n yedi ba yaala,
ki hanbi mi pendima jaanjiema. 20 Ku juagu n
den baa, o den ka u saajekaanu kani leni bi piiga
n niliediba. 21Ban den di yaa yogunu o den yedi:
N waani yi i moamoani, yi siiga nni yendo baa
janbi nni. 22Bi pala den biidi boncianla ke yendo
yendo yedi o: N Daano, li tie mini yoo? 23 O
den goa ki yedi: Yua n taani ki tuuni leni nni
ku saatiagu nni n baa janbi nni. 24 O Joa Bijua
caa nani lan diani ki bili opo maama. Ama fala
baa ye leni yaa nilo n baa janbi o Joa Bijua. Li
den baa tu laa joa po bi yaa den mali o. 25 Judasa,

yua n den baa janbi o yeni den yedi: Canba, li tie
mini yoo? Jesu den goa ki yedi o: Fini n yedi yeni.
26 Ban den di ya yogunu, Jesu den taa dupen,
wan den mia U Tienu seli, o den cabidicabidi ki
teni bi hoadikaaba ki yedi: Ga mani ki hmani,
line tie n gbannandi. 27 Lan pendi o den taa ki
tadiñokaaga, wan den tuondi U Tienu, o den teni
ba ki yedi: Yikuli n ño mani, 28 kelima line n
tie n soama, o hantaadipaano ya soama yaama
n baa wuli yaa niba n yaba po ke ban baa bi
tuonbiadi sugili. 29 N waani yi ke moala liiga n
kan go n ̃o duven yua n tie ne hali min go baa ti
taani leni yi n Baa diema nni ki ño o bonpaano
yaa daali. 30 Ban den yiini pisominba, bi den
ñani ki gedi Olife Tiidi juali po. 31 Lani Jesu den
yedi ba: Dinla ñiagu n baa tua yikuli po tingbali
bonla. Kelima li diani: N baa pua o yankpaalo
wan kpe, u pekulu mo baa yadi. 32 Ama n ya
ti fii bi tinkpiba siiga, n baa ga yi liiga ki gedi
Galile. 33 Pieli den goa ki yedi o: Baa yaala n baa
tieni a ya baa tua tingbali bonla yaaba n sieni
po, mini wani ka. 34 Jesu den yedi o: N waani
a i moamoani ke dinla ñiagu ne liga, hali ke ku
kootongu daa buudi, a baa nia taalima taa ke haa
bani nni. 35 Pieli den yedi o: Baa li ya tie tiladi
ke min taani ki kpe leni a, n kan nia ke mii bani
a. Bi hoadikaaba kuli den yedi yeni. 36 Lani, Jesu
den yegi leni o hoadikaaba ki pundi ban yi yaa
kaanu Jetesamene. 37 O den yedi ba: Kali mani
nakanba min suagi liiga ki ban jaandi. 38 O den
taa Pieli leni Sebede bijaliediba ke bi yegi leni o.
Li paboanli leni ti yanyagiciandi den cili ki cuo

o. O den yedi ba: Li paboanli cuo nni hali ke li
naani ke n baa kpe yeni. Sedi mani ne ki yaa
ji leni nni. 39 Lani, o den suagi liiga waamu ki
baa ki labini ki jaandi ki tua: N Baa, li ya baa
tuo, han cedi yaa tadiñokaaga n gbie leni fala
ne n lagidi ki ha nni. De lan da tua mini ka n
bua maama, kali fini n bua maama. 40 O den
guani o hoadikaaba kani ki sua ke bi goagoa, ke
o yedi Pieli: Yii fidi ki jiidi leni nni baa waamu
yo? 41 Yaa gu mani ki jaandi ke yin da ti kua
mi tulinma nni. Li pali bua, ama tigbannandi
nan tadi. 42 O go den piadi mi liema ki jaandi
ki yedi: N Baa, li ya tie ke a kan ñani n kani
yaa tadiñokaaga n gbie leni fala ne kali min n ̃o,
a yanbuama n tieni. 43 O go den guani bikani ki
sua ke bi goagoa, kelima mi guama den gbadi ba.
44O go den ha ba ki piadi ki go jaandi mi tataama,
ki go togidi o makpiama. 45 Lani, o den guani o
hoadikaaba kani ki tedi ba: Yi baa goa ki fuo
yoo Diidi, u yogunu pundi ke bi baa janbi o Joa
Bijua ki teni o ti tuonbiadi danba nuu nni. 46 fii
mani tin gedi. Diidi mani, yua n baa janbi nni
n kpendi yeni. 47 Jesu n da den maadi, Judasa,
yua n den tie bi piiga n niliediba siiga yendo,
den pundi o kani. Bi kopadicianba yudanba leni
Jufinba nikpeliba den soani yaa niligu n yaba ke
bi kukubi mu jugisiemu leni i gbiami ki yegi leni
o. 48 Wani o jajanbido yeni den tuodi ki waani
ku niligu yaa maalima n tie na ki yedi: Min baa
gobini yua yeni, wani n yeni, yin cuo o mani.
49 Lanyogunu liga Judasa den nagini Jesu kani ki
yedi o: Canba, n juadi a, ki gobini o. 50 Jesu den

yedi: N danli, tieni han cua ki baa tieni yaala.
Lani bi niba yeni den nagini ki bibi Jesu ki cuo o.
51 Yaaba n den ye leni Jesu siiga yendo den tandi
o nuu ki nudi o jugisiega, ki pedi ki joandi bi
kopadicianba bado naacemo tubili. 52 Jesu den
yedi o: Goa ki huuni a jugisiega, kelima yua n
baa taa jugisiega ki bolini kuli, jugisiega n baa
bolini o. 53Naani a tama ke mii pia sanu ki mia n
Baa moalamoala bi? O baa pa nni ya malekinba
n yaba ki cie piiga n toagola lie. 54 Ama n ya
mia yeni, yaala n diani i diani nni ki yedi ke
yaala n tie na kuli baa tieni tiladi, li baa tua
lede? 55 Laa yogunu Jesu den yedi ku niligu:
Yi cua ku kukubi mu jugisiemu leni i gbiami
nani yi lingi o sanjalo yeni ki baa cuo nni. N
den ka U Tienu diegu nni daali kuli, ki bangi
U Tienu maama, ama yii den cuo nni. 56 Line
kuli tieni ke bi sawalipuaba n den diani yaala n
tieni ki dudi: Lani, bi hoadikaaba kuli den ha o
ki sani. 57 Yaanba n den cuo Jesu den gedini o
bi kopadicianba bado Kayifa kani, li balimaama
bangikaaba leni biu nikpeliba n den tuodi ki
taani naankani. 58 Pieli den hoa Jesu foagima
hali ki ban pundi bi kopadicianba bado deni. O
den kua u lowaalu nni ki kali leni U Tienu diegu
jiidikaaba, ki baa la lan baa juodimaama. 59 Bi
kopadicianba yudanba leni bi cancannikpeliba
kuli den lingi Jesu po mi seedifaama, yaama n
baa pa ba u sanu ban cuo o. 60 Baa den baa, baa
ke bi seedituofadanba den tieni li kani boncianla.
Seedituofadanba lie den ti nagini ki yedi: 61 One
yedi: N baa fidi ki mudi U Tienu diegu ki go maa
gu dana taa siiga. 62 Bi kopadicianba bado den

fii ki yedi o: A kan guani maamaba kuli? Yaa
niba n ye ne tiendi po bee seedo na? 63 Jesu den
hmini suoo. Bi kopadicianba bado den yedi: Hali
U Tienu yua n fo po, waani ti a ya tie U Tienu n
Gandi Yua, U Tienu Bijua. 64 Jesu den goa ki yedi
o: Fini n yedi yeni. N go waani yikuli ke moala
liiga, yi baa ti la o Joa Bijua ke o ka u Paaciamu
kuli Daano jienu po, ki go la o ke ñani lankani
ki kpendi ti tawadi nni. 65 Lani bi kopadicianba
bado pali den beni ke o cuo wani oba ya tiadi ki
padi ki yedi: O sugi U Tienu. Ti go bua seedinba
ki tieni be? Moala yi gbadi ke o sugi U Tienu.
66 Yi jagi be? Bi den goa ki yedi o: Li pundi
wan kpe. 67 Lani bi den sii ti n ̃insandi o nunga
nni, ki kudi o a nikula. Bi tianba den pabini o,
68 ki yedi: Fini U Tienu n Gandi Yua, hme pua
ha? Bandi o. 69 Pieli den kaa u lowaalu nni.
Jafanyendo yua n tuuni laa diegu nni den nagini
o ki yedi: A moko den ye leni Jesu, Galile yua.
70O den nia bikuli nintuali ki yedi: Mii bani han
bagi yaala. 71 O den gedi bu buliñoajabu kani
ke jafantoa laa o, ki yedi yaaba n ye likani: One
moko den ye leni Nasaleti yua Jesu. 72 O go den
nia mi liema ki poli ki yedi ke waa bani laa joa.
73 Lan yen waamu yaaba n ye likani den nagini
ki yedi Pieli: Moamoani lige, a moko tie bi jaba
yeni siiga yua, kelima han maadi maama doagidi
han tie naanpo yua. 74 Lani Pieli den nia leni ti
solindi leni a pola: Mii bani laa joa. Lanyogunu
ku kootongu den buudi. 75 Pieli ji tiadi Jesu n bi
yedi o yaala: Hali ke ku kootongu daa buudi, a
baa nia taalima taa ke haa bani nni. O den ñani
ki ban buudi leni li paboanli.

Dianciamou 27
1 Ku tisoanpanpangu, bi kopadicianba yu-

danba leni Jufinba nikpeliba kuli den taani ki
juogi ke bi baa teni ban kpa Jesu. 2 Bi den loli,
ki gedini o ki ban teni o Pilata yua n den tie
gufeneeli. 3 Jedasa, yua n den janbi Jesu n den
la ke bi jia wani Jesu buudi ki kadi ke bi baa
kpa o, o den mua ke o yaa bi janbi o, ki den
taa a kujapien-piitaada ki gedini bi kopadicianba
yudanba leni bi nikpeliba kali ki yedi: N tieni
ti tuonbiadi ki janbi yua n naa pia tagili. 4 Bi
den goa ki yedi o: Lani mo nan hua tii? Li
hua fine. 5 Judasa den luni i ligi yeni U Tienu
diegu nni ki ñani ki gedi ki ban soadi o yuli. 6 Bi
kopadicianba yudanba den gandigandi i ligi yeni
ki yedi: Laa pundi laa ligi n kua U Tienu litiagu
nni, kelima li tie mi soama yaa ligi. 7 Ban den
juogi, bi den taa laa ligi ki da o maado kuanu,
ke u tua bi canba kupiikaanu. 8 Lani yaa po
ke bi yi laa kuanu mi soawulima kuanu hali
dinla. 9 Lani, o sawalipualo Jelemi n den maadi
ya maama den tieni: Bi den taa kujapiena piitaa,
Isalele yaaba n den biigi ki sua ke o dunga pundi
maama. 10 Bi den taa yi ki da o maado kuanu,
Nani o Diedo n den yedi maama. 11 Jesu den
sedi gufeneeli nintuali. Gufeneeli den buali o:
A tie Jufinba bado bi? 12 Jesu den goa ki yedi:
Fini n yedi yeni. Bi kopadicianba yudanba leni
bi nikpeliba den tabi o, ama waa den guani liba.
13 Lane Pilata den yedi o: Haa gba ban tabi a
yaala kuli po? 14 Jesu naa den lebidi o maamaba.
Li den paki gufeneeli. 15 Mi pendima jaanma

kuli, gufeneeli den maani ki faabi kadibiyenga,
ku niligu n mia wan faabi yua. 16 Laa yogunu bi
den pia kadibiyenga ke bi yi o Balabasa ke bi niba
kuli bani o biadima po. 17 Ku niligu n den taani,
Pilata den yedi ba: Yi bua min faabi yipo hme,
Balabasa bi, bi Jesu ban yi yua Kilisiti? 18 Kelima
o den bani ke bi cuo Jesu ki cuani o li bujiali kani
kelima li nunponbiadili po. 19 Wan da den ka o
bujioakaanu po mo, o pua den soani u tondu ki
yedi o: Han da kua o naa niteginkoa maama nni,
kelima ya ñiagu n pendi ne, n la fala boncianla
ti dangidi nni kelima opo. 20 Bi kopadicianba
yudanba leni bi nikpeliba den tundi ku niligu
ke bi mia Pilata wan faabi Balabasa ki teni ban
kpa Jesu. 21 Gufeneeli Pilata go den yedi bi: Bani
bonba lie siiga yi bua min faabi yipo hme? Bi
den goa ki yedi o: Balabasa. 22 Pilata den yedi
ba: N nan baa tieni Jesu, ban yi yua Kilisiti mo
lede? Bikuli den goa ki yedi o: Ban joani o li
dapoanpoanli po. 23 Gufeneeli den yedi: O tieni
be biadime? Bi den tangi ke li pa ki cie: Ban
joani o li dapoanpoanli po. 24 Pilata n den laa
ke o maama ki baa sedikaanu lipo, o den taa
mi n ̃ima ki nidi ku niligu nintuali ki yedi: Mii
pia tagiliba o naa niteginkoa soawulima nni. Li
hua yinbe. 25 Ku niligu kuli den goa ki yedi o: O
soama n baa tinba leni ti bila po. 26 Lani, Pilata
den faabi bipo Balabasa. O den teni ke bi pua
Jesu i baliji, ki teni o bi nuu nni ban ban joani o
li dapoanpoanli po. 27 Gufeneeli Pilata minteela
den kuani Jesu wani gufeneeli diegu nni wan ja ti
buudi naani, ki taani bi cagili kuli ki lindi o. 28 Bi

den landi o tiadi ki golini o bu kpalimoanbu. 29Bi
den taa i konkoni ki piani nani ki badifogiliga
yeni ki cibini o, ki mubini o jienu li kankagili. Bi
den gbaandi o nintuali ki ñuadi o nani o tie o
bado yeni ki tua: Ti fuondi a, fini Jufinba bado.
30 Bi den siini opo ti ñisandi, ki taa li kankagili
ki pua o yuli po. 31 Ban den ñuadin ̃uadi o yeni
ki gbeni, bi den goliti bu kpalibi ki goa ki lani o
o ya tiadi ki ñani o ki gedini o ki baan joani o
li dapoanpoanli po. 32 Ban den caa, bi den tuogi
Silena dogu yua ke bi yi o Simono, ki tieni o u
paalu ke o bugi Jesu dapoanpoanli. 33 Bi den
pundi ban yi ya kaanu Goligota, lani n bua ki
yedi ku Yukuokuogu kaanu. Bi den teni Jesu
ya duven n kali leni ya n ̃oagu n to ke wan n ̃o.
34 Ama wan den leni o waamu, waa den ñuni.
35 Ban den joani o li dapoanpoanli po bi den taa
o tiayiekaadi ki toani tiatia ki boagidi ti. 36 [Bi
den tieni yeni ke o sawalipualo n den maadi ya
maama n tieni: Bi den boagidi n tiayiekaada bi
siiga, ki toani tiatia n liadicianli po.] Lani, bi
den kali ki jii o. 37 Bi den kpa ki tabini ki yini
o yuli po yaa diani n waani yaala yaa po ke bi
cuo o: One n tie Jesu, Jufinba bado. 38 Bi den
joani sanjabi lie a dapoanpoana po ki taani leni
o, yendo o jienu po, o yua mo o ganu po. 39 Bi
santagiba den sugidi o, 40 ki fegini bi yula ki tua:
Fini yua n baa mudi U Tienu diegu ki goa ki maa
gu dana taa, ga a yuli naa. A ya tie U Tienu Bijua,
han jiidi li dapoanpoanli po. 41 Bi kopadicianba
yudanba leni li balimaama bangikaaba leni bi
nikpeliba kuli mono den ñuadi o yeni ki tua: 42O

den ga nitoaba ki nan kan fidi ki ga o yuli. O
ya tie Isalele yaaba bado moamoani, wan jiidi
li dapoanpoanli moala na, lanwani ti baa tuo ki
daani o. 43 O dugi U Tienu po, U Tienu ya bua
o moamoani, wan nan ga o moala. 44 Kelima
o yedi: N tie U Tienu Bijua yo. Ban den taani
ki joani o leni yaa sanjaba a dapoanpoana po
moko den sugidi o. 45 Ki cili u yensiicocolu, li
biigili den tieni ki tinga kuli ki ya caa hali li
yenlebidili. 46 Li yenlebidili po yeni, Jesu den
tiani boncianla: Eli, Eli lama sabakitani? Lani
n tie: N tienu, n Tienu, be yaa po ke a haa
nni? 47 Yaa niba n den ye likani bi tianba n
den gbadi, bi den yedi: O yi o sawalipualo Elia.
48 Tontoni bi siiga nni yendo den sani ki ban
taa u cietuogu ki pagini u mi ñinmiligima nni
ki fiini li kankagili, ki yugidi ki teni o ke wan
ño. 49 O lieba den yedi: Cedi mani tin la Elia ya
baa cua ki ga o. 50 Jesu go den tiani ke li pa, ki
cabi o naano ki kpe. 51 Lanyogunu U Tienu diegu
nni kpalidoaginkaabui den padi siiga nni, ki cili
tanpoli ki ban jiidi tinga, ki boagidi kaani lie.
52 Ki tinga den digibi, a tana den yagidi. Akakula
den yaadi, U Tienu nigagidihanba yaaba n den
kpe siiga, boncianba den fii bi tinkpiba siiga.
53Bi den ñani a kakula nni. Jesu fiima bi tinkpiba
siiga puoli, bi den kua u dogagidiko nni ke bi niba
boncianla laa ba. 54 Minteela kobiga yudaano
leni yaaba n den taa leni ki ji Jesu kuli n den laa
mi tindigibima leni yaala n tieni kuli, ti jawaandi
den cuo ba boncianla, ke bi yedi: 55 Moamoani,
one den tie U Tienu Bijua yo. Bi puoba boncianla

moko den ye likani ki se foagima ki diidi, Jesu
n den ñani Galile ke yaaba n ciani o ki todi o
o yema po. 56 Li den pia bi siiga Magidala yua
Maliyama, leni yua n den tie Jaka leni Josefi naa,
leni Sebede bila yaa naa. 57 Ku joafangu yogunu
ya piado n yi Josefi ki tie Alimate dogu yua den
cua. O moko den tie Jesu hoadikoa. 58 O den
gedi Pilata kani ki baa mia o wan teni o Jesu o
kpiemo, Pilata den yedi ban teni. 59 Josefi den
taa o kpiemo ki bobini o len kpalipanbu, 60 ki
duani o o kakupanli nni, wan den teni ke bi gbini
yaala ku tangu nni. O den bindi ku tanpabigu ki
biini li kakuli ñoabu ki ban kuni. 61 Magidala
yua Maliyama leni Maliyama toa den ye likani
ki ka ki tiegi li kakuli. 62 Lan fii ki fa, lani n tie li
boginli daali fiifaama, bi kopadicianba yudanba
leni Falisieninba den taani ki gedi Pilata kani ki
yedi o: 63 Ti daano, ti tiadi ke laa boandi daano n
da den fo yaa yogunu, o den yedi ke dana taa ya
pendi ke o baa fii bi tinkpiba siiga. 64 Lani yaa po
han teni ban ya ji li kakuli hali dana taa daali ke
o hoadikaaba n dati cua ki su o, ki yedi bi niba ke
o fii bi tinkpiba siiga. Laa boandiyuami ji baa bia
ki cie li bonkpiala. 65 Pilata den yedi ba: No mani
yaaba n ji nne. Gedi mani ki ban jiidi li kakuli
yin fidi maama kuli. 66 Bi den gedi li kakuli po ki
tieni ku tanpabigu yeni po ya maalima ke o nilo
ya biidi bi baabandi, ki sieni bi jiidikaaba.

Dianciamou 28
1 Mi fuodima daali n pendi, a danleleeda

cilima daali, ku tasoanpanpangu Magidala ya

Maliyama leni Maliyama toa den gedi ki baan
la li kakuli. 2 Lanyogunu ki tinga den digibi
boncianla. O Diedo maleki den ñani tanpoli ki
jiidi, ki cua ki bindi ya tanpabigu n den piigi li
kakuli bulin ̃oabu ki kali kupo. 3O kaani kuli den
yieni nani mi tañigima yeni, o tiayiekaadi mo
den pieni pai pai. 4 Ti jawaandi den cuo yaaba
n ji li kakuli ke bi digibi ki baa ki bibili nani bi
tinkpiba yeni. 5 Maleki yeni den yedi bi puoba:
Yinba wani n da jie mani, n bani ke yi lingi Jesu
ban den joani yua li dapoanpoanli po. 6 Waa
go ye ne, kelima o fii bi tinkpiba siiga nani wan
den yedi maama. Cua mani ki la wan den dua
naankani, 7 ki gedi mani tontoni ki ban waani o
hoadikaaba ke o fii bi tinkpiba siiga. O ga yi liiga
ki caa Galile. Yi baan la o lanpo. N waani yi.
8Baa ke ti jawaandi den pia bi puoba yeni, bi pala
den mani boncianla, ke bi jaligi ki ñani li kakuli
kani ki baan pa o hoadikaaba o laabaalo. 9 Ban
den caa ya yogunu, Jesu den tuogi ba ki yedi:
N faandi yi. Bi den nagini ki gbaani o nintuali
ki cuo o taana ki kpiagi o. 10 Jesu den yedi ba:
Yin da jie mani, gedi mani ki ban waani n kpiiba
ke n gedi Galile, bi baan la nni lanpo, 11 Bi puoba
yeni n den ye u sanu nni ya yogunu, yaaba n den
ji li kakuli siiga bi tianba den kua u dogu nni ki
ban togidi bi kopadicianba yudanba yaala n tieni
kuli. 12 Bi yudanba den taani leni bi nikpeliba
ki juogi, ki teni a minteela i ligi boncianla, 13 ki
yedi ba: Yin yedi mani ke o hoadikaaba n cua ku
ñiagu ki suni o ke yi goa. 14Gufeneeli ya bandi, ti
baa duani o yama ki teni ke liba kuli kan tieni yi.

15 A minteela den ga i ligi ki ban tieni nani ban
waani ba maama. Laa faama den yadi Jufinba
siiga ki baa ye hali dinla. 16 Jesu hoadikaaba,
bi piiga n niyendiba yeni, den gedi Galile, Jesu
n den waani ba yaa juali po. 17 Ban den laa o,
bi den labini ki kpiagi o. Ama bi tianba yama
den lengidi ke baa daani ke li tie wani. 18 Jesu
den nagini ki yedi ba: U Tienu puni nni u paalu
kuli tanpoli leni ki tinga nni kuli. 19Lanwani, yin
gedi mani ki tieni i nibuoli kuli bi hoadikaaba, ki
batisi ba Baa yeli nni, Bijua yeli nni leni U Tienu
Fuoma yeli nni, ki bangi ba ban yaa kubi min
den yedi yi yaala kuli. 20N baa yaa ye leni yi yaa
yogunu kuli, hali handuna juodima.

